
Foroba kunafoli 

 

An bɛ bi tile min na, jamana caama de bɛ ye kɛlɛ bɛ 
jamanadenw ni ŋɔgɔn cɛ, ani dina sira kɛlɛbagaw min bɛ 
wele ko terorisiw. Yɔrɔ caama bɛ ye siranya bɛ yɔrɔ minw 
na, a ka kɛ kongo kɔnɔ wala dugubaw kɔnɔ. Mɔgɔ caama de 
bɛ siran mɔgɔ juguw ŋɛ, ani o siranya bɛ adamadenw ka 
ŋɛnɛmaya cogo nagasira. 

Ayiwa, Adamaden jumɛ de bɛ ye, min bɛ se ka fɔ ko ale ma 
deli ka fariya koo kɛ, wala a ma deli ka kuma jugu sii bɔ a 
daa la? 

Ala yɔrɔ m’an jan, A bɛ janto adamadenw ka kunkoo bɛɛ la 
dɔgɔmani la, ani A bɛ kuma u bɛɛ fɛ ka tɛmɛ kitabu fɛ, fɛn 
bɛɛ la, hali kɛlɛ koo, o min kɛra doni girima ye nin diŋɛ kan. 

1. Fariya koo bɔɔra yɔrɔ min na 

Fariya ko fɔlɔ min kɛra maana ye adamadenw ka ŋɛnɛmaya 
kɔnɔ, o bɛ sɔrɔ daminɛ kitabu sura naanina la. N’an bɛ o yɔrɔ 
kalan, an b’a ye ko sinjii kelen denw, Kayɛn ani Abɛli, o min 
tun ye Adama ni Awa ka denw ye. Kunangoya ye min ye, o 
ye ko Kayɛn ye a dɔgɔkɛ Abɛli faga lon dɔ la. 

An b’a famu ko fɛn min y’a bila a dɔgɔcɛ fagali la, o ye keleya 
de ye, kamasɔrɔ Ala tun nɛɛmana Abɛli ye, nka a ma nɛɛma 
kɛ Kayɛn ye. 

1 

Ka fara o bɛɛ kan, Abɛli ma deli ka ko jugu sii kɛ Kayɛn na la 
ka ye. Hali ni Abɛli tun ye a kɔrɔcɛ hakɛ ta, fariya koo tɛ se 
ka koo sii dilan adamadenw fɛ. 

Ni adamadenw woo adamaden wulila ko a bɛ kojugu sara 
ni kojugu ye, wajibi do a bɛ don dimi bɔ koo la, ani o dimin 
bɔ maa caama ta ye ka mɛɛn burujuw ni burujuw. 

Nin cogo la lo, keleya ni dimin bɔ bɛ mɔgɔ ŋɔni fariya koow 
la. Fɛn wɛrɛw bɛ se ka kɛ kɔniyali wala dusu nɔɔ ye. 

Fariya koo bɛ nan ni miiriya caama ye. Yesu ye kalan di ko 
miirili jugu bɛ mɔgɔ don kiri la, I n’a fɔ kɛwalen jugu bɛ mɔgɔ 
don kiri la cogo min na. O cogo la, n’an ma se ka see sɔrɔ an 
ka miiriliw kan, an bɛna laban ka o miiri bila kɛwale la ka 
fariya koo kɛ. Nka n’an kɔsɛgira Kayɛn ka maana kan, mun 
le fɔɔra o kɔ fɛ? 

O fagali fɔlɔ min kɛra, Ala ye mun kɛ o kɔ fɛ? 

Ala nana bɔ Kayɛn ye. Nka Kayɛn ma se ka famu ko a ye min 
kɛ, o ye kojuguba ye, o la, Ala wajibiyara ka Kayɛn gbɛn. A 
y’a bila ka taa kongokolon kɔnɔ. 

Nin maana b’a yira ko fariya koo man di Ala ye hali fitini, o 
bɛɛ ra, n’a y’a ye ko fariya koo bɛ mɔgɔ dɔ dɛndɛra wala a 
b’a fɛ k’o tigi ka ŋɛnɛmaya halaki, o tɛ diya Ala ye. 

O cogo la lo Ala ye Kayɛn gbɛn k’a bila kongokolon kɔnɔ. 

An ka Matigi ye Kayɛn gbɛn k’a bila kongokolon kɔnɔ. Kayɛn 
ni Matigi ye ŋɔgɔn lɔn. Nga Matigi ye Kayɛn gbɛn k’a bila 
kongo kɔnɔ min kɛ, o b’a yira ko jɛŋɔgɔnya min tun bɛ Matigi 
ni Kayɛn cɛ, o nagasira. An bɛ se k’a fɔ ko mɔgɔ minw ka fari, 
u koo man di Ala ye, teriya warakara. 

2. Fariya koo man di Ala ye 

Ni Kayɛn ka fariya tun ma ŋɛsin Ala ma, mun na Ala ye kiri 
ben a kan ? 

Miiri k’a filɛ, ni daga dilanbaga ye daga ŋumani dɔ dilan. A 
ye wagati ta ka jaa ŋumaw bila daga nin kan. Lon dɔ mɔgɔ 
wɛrɛ dɔ bɛ bɔ yɔrɔ dɔ la ka na daga nin ta, k’a fili duguma ni 
fanga ye. O daga bɛna ci ka yɛrɛkɛ yɔrɔ bɛɛ, a tɛ se ka tɔmɔ 
k’a sogolon tugu. 

Aw b’a famu ko daga dilanbaga kɔnɔ dusu bɛna kasi kosɛbɛ 
o daga kɔsɔn. Jɛŋɔgɔnya min tun bɛ daga dilangaba ni o tigi 
cɛ, an kana kabakoya k’a ye ko o teriya cɛnna ka waraka I 
n’a fɔ nin daga nin. 

Nin ŋɛyirali kɔrɔ ko di? 

Ala de ye an ka danbaga ye ; Ale de ye an lalaga. O la n’an 
bɛ fariya koo kɛ, an bɛ mɔgɔ wɛrɛ le kɛlɛla, o dɔrɔn tɛ, nka 
an bɛ Ala yɛrɛ de kɛlɛla fana. Fariya koo bɛ adamadenw ni 
ŋɔgɔn cɛ jɛŋɔgɔnya cɛn, o dɔrɔ tɛ, a bɛ an ni Ala fana ka 
teriya nagasi. Ala kɔni tɛ mankun k’an filɛ dɔrɔ, hali ni mɔgɔ 

farimaw bolila ka kisi adamadenw la, u tɛ se ka kisi Ala ka 
kiri kɔni la. 

Fariya koo bɛ bɔnɛ lase an ma, ani a bɛ an ni Ala cɛ janya, 
ani bɛ kiri ben an kan. 

3. Fariya koo min bɛ diŋɛ kɔnɔ 

Nga a sɔrɔla di le, diŋɛ bɛ fariya koo gbansan de kɛ ? 

Kitabu bɛ jaabili min di an ma, o filɛ nin ye : fariya koo de 
kɛra taamasiyɛ ye adamadenw ka farikolo jurumutɔ la. 

Ala ye adamaden dan ko a ka ŋin, nka a sira d’a ma a ka 
ŋɛnɛtɔmɔli kɛ koŋuma ni kojugu la. Nka lon dɔ la, Adama ni 
Awa ye ŋɛnɛtɔmɔli kɛ ka kanbilali kɛ Ala la. Kabini o don, 
Adama ka bɔnsɔnw bɛɛ ye jurumutɔw ye. Adamadenw bɛɛ, 
cɛɛw ni musow bɛ Ala dusukasi koo de kɛ. U tɛ se ka boli ka 
jurumu dan. Diŋɛ b’an ŋɔni jurumu kan tuma bɛɛ, ni fɛɛrɛ 
wɛrɛ ma sɔrɔ. N’an bɛ ŋɛnɛmaya fariya koow dama de cɛma, 
an bɛ o cogo le dege fana, o de kɔsɔn an ka teli ka sira di 
jurumu ma. 

Nin kumaw bɛ i n’a fɔ yiriw min bɛ falen ani u jɛgɛni lo fan 
kelen fɛ, kamasɔrɔ fɔŋɔ min bɛ o yiriw fiyɛ ka taa fan kelen 
na tuma bɛɛ, bɛ u jɛgɛn  fan kelen. 

An fana bɛ i n’a fɔ o yiriw nunu. An ma lɔ ka tilen, an jɛgɛni 
le bɛ kɔgɔra ka taga, kamasɔrɔ fɔŋɔ jugu ŋɛsini lo an ma, o 
min ye nin diŋɛ ka nigɛri koo ye. 

Nin cogo la lo an bɛ se k’a famu mun na ni fariya don na, a 
bɛ see sɔrɔ caama kan joona. Nka yala, fɛɛrɛ wɛrɛ bɛ sɔrɔ nin 
diŋɛ kan wa? 

Cogoya wɛrɛ bɛ yen min an bɛ se k’a ta ka nin yiri jɛgɛniw 
tilen tugu wa? 

4. Yesu de kɛra jigila yɔrɔ ye ka di bɛɛ ma 

Matigi bɛ bɔ daa di adamadenw bɛɛ kelen kelen ma, cɛɛw 
fara musow kan. A bɛ u bɛɛ wele ko u ka ban fariya sifaw 
bɛɛ la, minw sɔna o weleli ma ka sɔn a ma ko a ka kɛ u ka 
kisiba ye, layidu saba de bɛ dafa o tigiw ka ŋɛnɛmaya la. 

O layidu nunu filɛ nin ye : Yafali layidu, O la Ala tɛna janto 
an ka kɛwalenw farimaw tɛmɛniw la tugu, kamasɔrɔ see b’a 
ye ka jurumu ka tɔnayiri ta ka bɔ an na, o min digini b’an 
kan. O tɛmɛni kɔ, Nisenu layidu taara an ye, o ye Ala ka 
Sebaga ye min bɛ baara kɛra an ka ŋɛnɛmaya kɔnɔ, o ye 
demɛli Nii ye min b’a cogo yɛlɛma. Ani a laban, o ye 
ŋɛnɛmaya banbali ka layidu ye, fariya koo tɛna kɛ o yɔrɔ la. 

Nafa b’ala an ka nin fɔ, cɛw fara musow kan, u sii tɛ sera ka 
u yɛrɛ minɛ cogo sii la tugu. Ni jamana ŋɛmɔgɔw ma se ka 
fariya koo bali jamana kɔnɔ, Ala bɛ bɔdaa di. An kana an ka 
Masaba ka Sebagaya mafiɛya. Matigi bɛ se k’an ka 
ŋɛnɛmaya yɛlɛma ka fɛn caama dafa ka di minw ye o layidu 
nunu sɔrɔ. 

Fariya koo min kɛra Yesu yɛrɛ la 

 

Fariya koo kɛra fɛn ye, ka mɔgɔ caama jɔɔrɔ bi, kamasɔrɔ 
fariya koo ye mɔgɔ caama ka ŋɛnɛmaya nagasi. O la, kitabu 
bɛ kalan min di an ma ka taa Yesu ka koo la, o bɛna an dɛmɛ 
an ka miiriliw la. 

1. Adama kura 

Kitabu b’an ladoniya ko Yesu Kirisita de ye Adama kura ye, 
wala Adama filanan. Adama kɛra mɔgɔ fɔlɔ ye, Ala kɔna ka 
min dilan, nka a ka kanbila kama, Adamadenw bɛɛ bena 
kojugu ni bɔnɛ kɔnɔ. Fariya ye o dɔ ye. 

N’an ko Yesu ye Adama kura ye, o kɔrɔ ko ka Yesu to 
Adamadenya la, A bɛ baara kɛ I n’a fɔ Ala yɛrɛ b’a fɛ cogo 
min na. O cogo la, A kɛra ŋɛyira la ye, anw ka kan ka min 
cogo ta fɛn bɛɛ la, hali fariya tuma la, an ka kan ka Yesu cogo 
ta. 

Sani an ka dɔ fɔ Yesu cogo la ka ŋɛsin fariya koo la, an bɛ se 
k’a ka kalan di cogo n’a yɛrɛ ka cogo ŋɛfɔ. 

2. Koow kɛcogo Yesu ka wagati la 

Yesu ŋɛnɛmayara jamana min na, o jamana tun bɛ u juguw 
bolo, ni o ye Romɛkaw ye. An bɛ se k’a fɔ ko Romɛ sɔrɔdasiw 
ma koo nɔgɔya o jamana mɔgɔw bolo. Ka fara o kan, 
Yahutuw dɔw tun bɛ fariya koo kɛ Romɛkaw la, hali ka u dɔw 

2 

faga yɛrɛ, o la Romɛkaw tun bɛ dimi u kɔrɔ , ka u faga caama, 
hali mɔgɔ jalakibaliw tun bɛ faga u cɛma. 

Koo min tun bɛ kɛra Yesu gɛrɛfɛ, A tun bɔra o kalama, nka A 
tun bɛ sira wɛrɛ le labɛna min ni fariya taa tɛ kelen ye. A tun 
bɛ kalan di a ka kalandenw ma ko: 

« Aw ka aw jguw kanu. » (Matiyo 5:44) 

3. Yesu yɛrɛ ye fariya koo kunbɛn 

Yesu tun bɛ a ka ŋɛnɛmaya laban tuma la tuma min na, a ye 
fariya koo farimaw kunbɛn. A yɛrɛ ka kalanden dɔ de y’a 
janfa k’a feere, u y’a don sɔrɔdasi farima bolo. U ye saya kiri 
ben a kan, k’a bugo ni gbɛŋɛn ye, ani k’a gbengben 
gbengbeyiri kan jamaba ŋɛn fɛ. 

Yesu ye dɔgɔyali ni mafiyɛyali sɔrɔ a fari, n’a nii la. Fariya ka 
kunkan koow bɛɛ ben na Ale kan. Ani A sara saya jugu la. 

4. Yesu ka cogo tun ye min ye fariya koo ŋɛnfɛ 

An ka kumaw dɔw kalan ka bɔ Luka ka kitabu la: 

« Ka Yezu to kuma na, Zuda min tun ye kalanden 
tan ni fila nunu dɔ ye, ale bilara jama ɲa ka na. A 
gwɛrɛla Yezu la ko a b'a fo. Nga Yezu y'a fɔ a ye 
ko: «Zuda, i be Mɔgɔ Dencɛ don mɔgɔjuguw bolo 
ni foli le ye wa?» 
Mɔgɔ minw tun be ni Yezu ye, koo min bena kɛ, 
olu y'o faamu minkɛ, u ye Yezu ɲininga ko: 

«Matigi, an ka murujanjanw ta u kama wa?» U 
dɔ ye sarakalasebagaw kuntigiba ka baaraden 
kinibolo tulo caron. 
Nga Yezu y'u jaabi ko: «Aw k'a dan nin ma.» A 
magara o jɔncɛ tulo la k'a kɛnɛya. » 
(Luka 22. 47-51) 

Nin yɔrɔ ŋɔgɔn caama bɛ ye min bɛ se ka kɛ ŋɛyirali ye an fɛ, 
i n’a fɔ Yesu ye nin fariya koo kunbɛn cogo min na. Anw ka 
Yesu ka cogo ŋɔgɔn ta, ka ban fariya koo ma. 

A fɔlɔ taa ye min ye, an b’a ye ko Yesu ma fariya koo sara 
nin fariya ye: A ye a ka kalandenw yɛrɛ bali ka kɛlɛ kɛ a 
nɔɔra. A yɛrɛ tun bɛ se ka mɛlɛkɛ caama wele ka bɔ 
sankolola k’a dɛmɛ, nka a ma sɔn ka o kɛ. Yesu ye ŋɛnɛtɔmɔli 
kɛ ka ban fariya koo ma pewu. 

Fariya koo man di Yesu ye, ani A tun labɛna k’a yɛrɛ saraka 
ka sa walisa fariya koo kana juguya. 

Nka an kana ŋinɛ ko ni Yesu sɔna k’a yɛrɛ di ka sa 
gbengbeyiri kan ka kɛŋɛ ni kitabu ye min fɔ, a ye o kɛ kun dɔ 
kama: O ye ka se ka kisili di Adamadenw bɛɛ ma ani ka yafa 
u ka jurumuw bɛɛ ma. 

Ayiwa, yala an ye min famu nin yɔrɔ nin na, o bɛ se k’an ka 
filɛli cogo yɛlɛma wa? 

Tiŋɛ lo, Yesu ye min kɛ, o cogo bɛ dana. Nga o n’a taa bɛɛ, a 
ka cogo ka kan ka ŋɛyirali di an ma, hali ni mɔgɔw ye sɔsɔli 
lawuli an kama, Yesu ka cogo ka kan ka miirili di an ma. 

5. Yesu kɛra ŋɛyirali ye an ka kan ka tugu min kɔ 

A fɛn fɔlɔ ye min ye, o ye ko Yesu bana ka fariya sira taama, 
hali k’a sɔrɔ u ye daraboli koo caama lase a ma, min ye mɔgɔ 
juguw ka fariya koo ye. Yesu fɛ kɔni, fariya koo ma kɛ fɛn ye 
mɔgɔ ka kan ka min ŋɛnɛtɔmɔ. Yesu tɛ sɔn ka fariya koo sii 
kɛ k’a sago dɔ dafa abada. Mɔgɔ tɛ se k’a ka kunko ŋɛnɛbɔ 
ni fariya ye, ni o tɛ, kunkoo tɔ bɛ juguya ka fara a kan. Fɛɛrɛ 
wɛrɛw bɛ se ka sɔrɔ min b’an dɛmɛ k’an ka kunkoow ŋɛnɛbɔ. 

a) Jɔn ka kuncɛbaya 

A bɛ I n’a fɔ tuma min na Yesu ka kalanden dɔ tun ka jɔnkɛ 
nin ka tulo kelen tigɛ tuma min na, ka kɛŋɛ nin yɔrɔ kalani 
ye, Yesu ye o jɔnkɛ kɛnɛya, hali k’a sɔrɔ ko o jɔnkɛ tun tuguni 
bɛ mɔgɔ juguw kɔ ka na Yesu minɛ. 

Yesu tun b’a yɛrɛ mina kojugu ta fan fɛ, o dɔrɔn tɛ, nka a tun 
bɛ koŋuma kɛ kojugu nɔra, A b’a ka makari yira a juguw la. 

A b’a yira o de la ko Ale yɛrɛ b’a ka kalan diniw bila kɛwale 
la : A b’a yɛrɛ ka cogo yira an ma ko an k’an ka juguw kanu. 

Nka wajuli kɛ kitabu nunu kɔnɔ, ŋɛyirali wɛrɛw bɛ ye, min bɛ 
Yesu ka kanuya yira adamadenw ta fan fɛ. 

 



Fariya koow         12 

 

b) « Ne Faa yafa u ma… » (Luka 23. 34) 

An ka miiri Yesu koo la, Ale min tun gbengbena yiri kan, 
jama baa y’a lamini ni kɔniyali ye. Yesu ye mɔgɔw ka kɔniyali 
koo ye, ni u tun bɛ yɛlɛ bɔ a ma cogo min na, a kulera k’a fɔ 
ko: 

« Ne Faa yafa u ma… » 

An bɛ se k’a fɔ ko nin kuma kisɛ de bɛ maga an kitabu ka 
kumaw bɛɛ la. Nka o bɛ mun yira an ma ? 

A fɔlɔ taa ye min ye, an b’a ye ko Yesu bɛ delili kɛ a ka juguw 
ye, delili jumɛ do? A t’a ŋini a ka Faa fɛ ko a ka kojugu lase 
a juguw ma dɛ, nka ko a ka yafa u ma. 

Ka Yesu duleni to yiri kan, tɔɔrɔ kojugu bolo, nka a tun labɛni 
lo ka yafa minw bana a ma k’a fili ko u k’a faga. Nin cogo 
gbɛlɛn de kan Yesu ye sira dayɛlɛ walisa cɛlabɛni ka sɔrɔ anw 
ni ŋɔgɔn cɛ. 

Bi, Yesu ye cogo di an ma, ko an ka delili kɛ an juguw ye. 
Kamasɔrɔ delili de fɛ an bɛ se ka fanga sɔrɔ ka an juguw 
kanu, ani ka yafa an hakɛ tabagaw ma; ani delili sen fɛ, an 
labɛni bɛ se ka sɔrɔ ka cɛlabɛni don an n’an mɔgɔ ŋɔngɔnw 
cɛ. 

Yesu b’an kalan ko: 

« Hɛrɛɲinibagaw dagamunin lo, 
bari u bena wele ko Ala deenw.» (Matiyo 5. 9) 

Nin yɔrɔ b’a yira ko Ala b’a fɛ ka duba adamadenw bɛɛ ye, 
minw b’a fɛ ka hɛrɛ sigi, yɔrɔ min na mɔgɔw ka jɛŋɔgɔnya 
cɛna. 

6. Yesu ye sesɔrɔ 

An bɛ se ka miiri ko Yesu ye kɛwalenw ni kuma minw bɛɛ fɔ 
ka ŋɛsin cɛlabɛni koo la, ani ka se ka fariya koo bali, kanuya 
ni hɛrɛ barika la, a bɛ I n’a fɔ o kɛrɛ fuu ye. Kamasɔrɔ, n’an 
ko an b’a filɛ, an b’a ye ko fariya koo de bɛ taara ŋɛfɛ. Bi, 
kunangoya ye min ye, o ye ko mɔgɔw tɛ sera ka foyi kɛ tugu 
ka fariya ko bali ni kanuya ni hɛrɛ kuma ye tugu. 

Tiŋɛ do, an b’a ye ko mɔgɔ o mɔgɔ bɛ cogo ŋini ka tugu Yesu 
ka sen nɔɔ kɔ, o tigi bɛ fariti koo ni tɔɔrɔ ko kunbɛn. Nka Yesu 
b’a wele ko an ka ŋɛnɛmaya cogo tileni la, nka an kana 
ŋɛnɛmaya cogo nɔgɔma ŋini. 

An kana ŋinɛ ko sesɔrɔ ye Yesu taa ye a laban. A kununa ka 
bɔ suuw cɛma, Ale de kɛra Masa ni Matigi ye bi, ani A kɛra 
kiritigɛla ye sini. Lon dɔ bɛ na, kiri bɛna ben mɔgɔw kan, min 
bana ka fariya koo dabila, kiri bɛna ben olugu kan, nka minw 
bɛ tugura Yesu ka sen nɔ kɔ, olugu bɛna u ka sara sɔrɔ. 

Bi, min bɛ tagamana ni kanuya ye Kirisita kɔsɔn nin diŋɛ ka 
fariya kɔnɔ, ni u ye u bila kilo kan, u ka gbiliya bɛ se ka kɛ 
sababu ye, koŋuma bɛ kɔrɔta. Ala ka Nisenu barika la, A bɛ 
se ka tɛmɛ o mɔgɔw fɛ ka mɔgɔ wɛrɛ yɛlɛma, ka gbaso 
mɔgɔw ka ŋɛnɛmaya yɛlɛma, wala yɛrɛ ka dugu kuturu 
yɛlɛma. 

Ka cogo ŋini tuma bɛɛ ka fariya koo bali, o tɛ koo fuu ye. O 
ye baara ye min bɛ Kirisita tɔgɔ bonya. 

 

===================================================== 

Fariya koo min bɛ se ka sɔrɔ 
gbasow kɔnɔ 

 

Sisan an bɛna kuma ka taa fariya koo kan o min bɛ sɔrɔ 
gbasow kɔnɔ. Nin ye kuma kun nafama ye, mɔgɔ caama bɛ 
ye, u t’a fɛ ka kuma o koo la yɛrɛ . K’asɔrɔ, an b’a ye ko gbaso 
caama bɛ ye, min bɛ o gbɛlɛya kɔnɔ diŋɛ kɔnɔ ni u bɛ tɔɔrɔla 
dogo la, ka o kun kɛ fariya koo ye. O tɔɔrɔ fan baa ŋɛsini lo 
musow ma, minw tɔɔrɔlen bɛ u cɛw bolo bugɔri fɛ, ani 
bagebaw min bɛ u denw bugɔ, ani ka fara o kan, min bɛ ben 
sungurudenw kan ka u mpogotigiya ta, ani o kojugu 
haramulenw ŋɔgɔn. 

1. Ŋɛyirali fɛn wɛrɛ min bɛ sɔrɔ kitabu kɔnɔ 

Kitabu kɔnɔ, gbaso caama fana tun bɛ ye, minw tun bɛ ni o 
gbɛlɛya ŋɔgɔn kɔnɔ. 

An bɛ se ka Yusufu ka ŋɛyirali ye daminɛ kitabu kɔnɔ. Yusufu 
tun kɛra a facɛ ka den kanulen ye, a nisɔn tun ka di o la 
kosɛbɛ. K’a sɔrɔ, Yusufu koo tun m’an di a kɔrɔw ye, fɔɔ u 
nana cogo ŋini ko u b’a faga. U nana cogo sɔrɔ tuma min na, 
u y’a feere jɔn jagokɛlaw ma walisa a ka bɔ u kun. 

3 

Masakɛ Dawuda fana ye gbɛlɛya sɔrɔ a yɛrɛ ka gbaso kɔnɔ 
fana. A ka dencɛ min tɔgɔ tun ko Anɔ, ale ye a yɛrɛ ka dɔgɔ 
muso Tamari ka mpogotigiya ta. Tamari ka kɔrɔcɛ fana ye 
Anɔ faga k’a dɔgɔmuso ka dimi bɔ k’a sɔrɔ a facɛ min tun ye 
Dawuda ye, ale tun kumana o koo la. 

2. Kitabu bɛ mun fɔ ka ŋɛsin fariya koo la 

Kitabu kumana koo min tɛmɛna Dawuda ka gbaso kɔnɔ, nka 
fariya koo min dona a kɔnɔ, kitabu ma o fariya koo tanu 
fewu. 

Nin Yusufu ka maana nana laban ni yafali, ni cɛlabɛni, ani 
daminɛ kura ye, an tɛ se ka sɔsɔri kɛ k’a fo tugu ko nin gbaso, 
wala Yusufu yɛrɛ ye gbɛlɛya sɔrɔ fariya koo ta fan fɛ. 

Nka min Dawuda ka gbaso ye, Kitabu y’a fɔ ko kɛlɛ toora nin 
gbaso kɔnɔ ka mɛɛn san caama. 

A kuntaga surun ye min ye, o ye ko Kitabu m’a sɔn kɛlɛ wala 
fariya koo ma furu so kɔnɔ, wala gbaso sii kɔnɔ, ani kitabu 
bɛ tɔɔrɔ ni dimi, farali koo de yira o min bɛ se ka gbaso halaki 
ka mɛɛn san caama. 

3. Fariya wala kɛlɛ bɔɔra min 

Masa Ala ye muso dan k’a di cɛ ma, ka cɛ dan k’a di muso 
ma, walisa u fila bɛɛ ka se ka ŋɛnɛmaya ŋɔgɔn fɛ, bɛn ani 
hɛrɛ la furu sababu la. Cɛ n’a muso ka kan ka ŋɔgɔn dafa ka 
ŋɔgɔn dɛmɛ. U bɛɛ ka kan ka ŋɔgɔn ka hɛrɛ yaala : Masa Ala 
bɛ min fɛ, o de ye nin ye. 

Nka jurumu don na diŋɛ kɔnɔ k’a bɛɛ ŋagamu. Ayiwa, 
Adama n’a muso Awa ka kanbilali sababu la, Ala y’a fɔ muso 
ye ko:  

«Ne bena i ka deen woloko gwɛlɛya 
kosɔbɛ. I bena tɔɔrɔ wolowaati la. I cɛɛ 
nigɛ bena kɛ i la, ale bena kɛ i kuntigi 
ye. » (Daminɛ kitabu 3. 16) 

Nin yɔrɔ kɔrɔ bɛ famu cogo di? 

Ni u ko jurumu, o kɔrɔ ko jurumu bɛna se adamadenw bɛɛ 
ma, jɛŋɔgɔnya ŋumaw bɛɛ bɛ nagasi, i n’a fɔ furu ka 
jɛŋɔgɔnya. Sani a ka kɛ kanuya jɛŋɔgɔnya ye, k’a toŋɔgɔn ka 
nafa ŋini, furu so kɔnɔ bɛ kɛra kɛlɛ yɔrɔ ye, furucɛ wala 
furumuso bɛ cogo ŋini ka kuntigiya ta a furuŋɔgɔn kan, k’a 
yɛlɛma k’a kɛ baaradenya jɔn ye. O bɛɛ la juguma ye min ye, 
o ye ko o ŋɔgɔn kɛlɛ bɛ fariya foo ka se kɛlɛ yɛrɛ ma, kɛlɛ min 
ye ka bolo se ŋɔgɔn ma, wala ka ŋɔgɔn kɛlɛ ni lɔni koo ye, ka 
se k’a sago sigi a toŋɔgɔn kan. 

Nka, yala fɛɛrɛ bɛ o koo ŋɔgɔn na wa? Gbaso min 
mandimina kɛlɛ sababu la, o bɛ se ka bɔ yɔrɔ sɔrɔ o kɛlɛ la 
tugu wa? 

Tiŋɛ na, bɔ yɔrɔ bɛ sɔrɔ, ani o sira yirali ka nɔgɔ mɔgɔ ma, 
nka k’a bila kɛwale la lon o lon, o kɛ ka gbɛlɛ kosɛbɛ. A dan 
ye ka taama ka kɛŋɛ ni kitabu ka kuma ye furu koo la. 

4. Kitabu bɛ min fɔ ka taa furu koo la 

An ka yɔrɔ dɔ kalan ka bɔ Efɛsikaw ka kitabu la sura duuru: 

« O la, musow, aw ka aw yɛrɛ majigi aw cɛɛw ye, 
i n’a fɔ aw b’a kɛ Matigi ye cogo min na. Bari cɛɛ 
le y’a ka muso kuntigi ye, i n’a fɔ Krista ye a ka 
jama kuntigi ye cogo min na, min y’a farisogo ye, 
a kɛra min kisibaga ye. » (Efɛzikaw 5. 22-23) 

« Cɛɛw, aw ka aw ka musow kanu, i n’a fɔ Krista 
ye a ka jama kanu cogo min na, fɔɔ k’a nii di a 
kosɔn. » (Efɛzikaw 5. 25) 

Poli ye a ka lɔn taa fɔ o koo la, ani k’a laban ni nin kuma ye 
ko : 

« O kɔ, aw kɔni, aw kelen kelen bɛɛ k’a ka muso 
kanu i n’a fɔ aw yɛrɛ, musow fana k’u ka cɛɛw 
boɲa. » (Efɛzikaw 5. 33) 

Kanuya koo min fɔɔra nin yɔrɔ la, o tɛ nigi ye wala dilan ka 
kanuya dɔrɔn ye. Nka Kirisita bɛ egilizi kanu cogo min na, o 
kanuya ŋɔgɔn lo. K’amasɔrɔ, koŋuma kɛ bɛ Kirisita ka 
kanuya tuma bɛɛ, a b’a fɛ ka baara kɛ ka di tɔw ma tuma bɛɛ 
u ka nafa sɔrɔ, ani ka wasa. 

A dan ye i k’a daari : ni u ko muso ka fari, yala o muso b’a cɛ 
bonya wa ? Yala cɛ min b’a muso bugɔ k’a minɛ koo juguya, 
o cɛ sifa b’a muso kanu wa ? Jaabili ye ko ayi. Fariya koo t’a 

mɔgɔ ŋɔgɔn ka nafa ŋini, a bɛ tɔɔrɔ dɔrɔn de bila a furu ŋɔgɔn 
kan. Ala bɛ o fariya koo ŋɔgɔn ye ko o man kan ka sigi yɔrɔ 
sɔrɔ gbaso kɔnɔ. Kirisita ka kanuya cogo ye ko a labɛni lo ka 
yafali kɛ, a bɛ ben ŋini tuma bɛɛ. 

Yala o ye cogo ye min ka kan ka ye gbaso kɔnɔ wa? 

An y’a ye ko Yesu tun tɛ koo sii ŋɛnɛbɔ ni fariya sii ye. 

An bɛ gbɛlɛya caama kunbɛn an ka gbaso kɔnɔ tuma bɛɛ : I 
n’a fɔ bɛnbaliya, ŋɔgɔn famubaliya, nka an ka kan ka o 
ŋɛnɛbɔ cogo di ? Fariya kɔnɔ wa ? Ni a bɛ ten, koo tɔ bɛ 
juguya. Aw ka kan ka o koo ŋɛnɛbɔ cogo wɛrɛ la, o min ka 
gbɛrɛ ŋɔgɔna ni kumaŋɔgɔnya ye, fɔ ka bɛn kɔnɔ, ani bɛɛ ka 
sɔn bɛn ŋini ma, ka sɔn ŋɔgɔn ma, ka ŋɔgɔn bonya, ani bɛɛ 
ka yafali dusu sɔrɔ ka yafa a mɔgɔ ŋɔgɔn ma, ani an ka sɔn 
ka jɔ an yɛrɛ ka fili ma. 

Ni mɔgɔ b’a fɛ ka taa ŋɛ furu ŋuma kɔnɔ, a ka kan furucɛ n’a 
ka furumuso ka baara kɛ ŋɔgɔn fɛ. K’amasɔrɔ, ni furumaw 
dɔ t’a fɛ ka bɛn ŋini, a t’a fɛ k’a cogo jugu yɛlɛma, fɛn sii t’a 
yira ko jigi bɛ o furu la ko a bɛna ŋɛ. A juguma yɛrɛ ye ko 
min bana bɛn ŋini ma, ni ale de ye kɛlɛ lawulibaga ye. An ka 
kan ka Ben ni hɛrɛ ŋini ŋɔgɔn fɛ. An bɛ se ka fɔ ko an mɔgɔ 
saba de ka kan ka baara kɛ. 

An ka ni mɔgɔ saba ka kɔrɔ ŋini k’a famu. 

Kitabu ko : n'u kɛra fila, u bena se a kɔrɔ.  

« Ni jurukisɛ danna ni gaari saba ye,  
fanga b'a la kosɔbɛ. » (Ecclesiaste 4. 12) 

Furucɛ ni furumuso ka kan ka Ala niyɔrɔ fara u ka ŋɛnɛmaya 
kan. U ka kan ka to Ala bɛ kuntigiya ta u ka furuso kɔnɔ, k’a 
to Ala bɛ u ka gbaso ŋɛminɛ, ani cogo bɛɛ ŋini Ala fɛ, walisa 
u ka furu ka se ka ŋɛ, ani furucɛ ni furumuso ka kan k’a fɔ ko 
ayi, tuma min na fariya koo b’a fɛ ka sigi u ka gbaso kɔnɔ. 

Ni o kɛra, fɛn min ka gbɛlɛ, o bɛ yɛlɛma ka kɛ fɛn nɔgɔma ye. 

Nka ni furumaw kelen ye dusugbɛlɛya kɛ ka fariya don a yɛrɛ 
la, ale bɛna ladili jumɛ le di a furuŋɔgɔn na k’a dɛmɛ? 

Kunagoya ye min ye, o ye ko nin ŋagamuni koo de ka ca yɔrɔ 
bɛɛ, ani a kɛra gbɛlɛya ye ka daa don nin koo la. 

Kɔrɔsili damani dɔ filɛ : a fɔlɔ taa ye min ye, Ala bɛ makari 
mɔgɔ tɔɔrɔlen la, o kɔrɔ ko min tɔŋɔni lo tilenbaliya koo la ni 
fariya koo fɛ. An ka kan ka dogo yɔrɔ ŋini Ala fɛ, an teri fɛ, 
ani an lani bɛ mɔgɔ min na. An t’a fɛ ka fɔ ko n’I ye o kɛ, I ka 
koo bɛɛ nɔgɔyara dɛ, nka ni Ala ka lon sera, a bɛna I dɛmɛ. 
O la an k’an jigi la Ala kan. 

Ni aw mako bɛ dɛmɛli la, I jaa gɛlɛya ka o dɛmɛli yɔrɔ ŋini, I 
jigi bɛ mɔgɔ min kan, I kana je ka filɛli dɔrɔn kɛ o tigi ŋɛfɛ. I 
ka I ka koo tilan no ye. Tiŋɛ do, ka sɛbɛ mɔgɔ sɔrɔ bi a ma 
nɔgɔ, fɔɔ ka sigɛsigɛli kɛ ni kɔrɔsili ni hakilitigiya ye. 

Jamana wala siyaw dɔw fɛ, a ka nɔgɔ ka muso ka fili yira a 
ma, a dɔrɔn ye I k’a fata dɔrɔn. Olugu ka siya ni u ka laada 
cogo de ye o ye ten. Aw bɛ mun miiri o koo la? 

Ala ko min, o de ka kan ka bila baara la. An bɛ se ka min fɔ, 
o ye ko: siyaw bɛɛ ka laada cogo ma ŋi. Dɔw cogo ka ŋi, nka 
a gbɛlɛya yɔrɔ tɛ o ye, dɔw bɛ ye, u cogo ma ŋi pewu. Min 
ka ŋi, o ye ko bɛɛ ka u ka laada cogo sigɛsigɛ ni a bɛni lo ni 
kitabu kuma ye. Ni Ala sɔna ni o cogo ye. 

Laada min kɔnɔ, cɛ ka kan k’a muso latilen ni bugɔri ye, min 
bɛ o laada nin ŋɔgɔn kɔnɔ, u ka kan ka u yɛrɛ ŋiniga ni o cogo 
bɛ bɛn ni kitabu ka fɔtaa ye. 

N’I ye I furumuso fata, o ye dɔgɔyali de ye, o tɛ kanuya yira, 
hali n’a sɔrɔla ko I muso bɛ ni dɛsɛ yɔrɔ ye a ka ŋɛnɛmaya 
kɔnɔ, cogo wɛrɛ bɛ sɔrɔ ka koow ŋɛnɛbɔ ka tɛmɛ bugɔri kan: 
Muyuli bɛ ye, yafali bɛ ye, sigi ka kuma bɛ ye. N’an b’an ka 
musow kanu kosɛbɛ, u labɛni bɛna sɔrɔ ka u ka filiw lalaga. 

An y’a lon ko an ye min fɔ nin sɛbɛ kɔnɔ, a ka dɔgɔ, nka an 
bɛ Ala deli ko gbaso minw bɛɛ bɛ gbɛlɛya cɛtigɛra, A ka taa 
bɔ u ye ka u dɛmɛ o gbɛlɛya kɔnɔ. 

Mariyama ka sereya 

 

An ka yɔrɔ kalan taa tɛmɛni, an kumana ka taa fariya kow 
min bɛ sɔrɔ gbasow kɔnɔ. Sisan ka se ka taga ŋɛn ni o kuma 
kun ye, an bɛna kuma sunguru dɔ ka sereya koo la, min tɔgɔ 
tun ye ko Mariyama. Ale lamɔna gbaso dɔ kɔnɔ, fariya koo 
tun bɛ o min kɔnɔ. A ka maana bɛ koo fila de yira: tɔɔrɔ min 
sɔrɔla fariya kɔnɔ, Ani jigi min a y’a sɔrɔ Yesu la. 

An bɛɛ ye Mariyama ŋiniga a ka nisɔndiya min a y’a sɔrɔ a 
ka sunguruya la, ani fariya koo min a y’a sɔrɔ ka bɔ a 
balimacɛw fɛ. 

1. Koo minw sera Mariyama ma a ka somɔgɔw cɛma 

Mɔgɔw min tun ye Mariyama lamini, olugu tun ye mɔgɔ 
farimaw gbansan de ye. A facɛ delila ka kaso kɛ. A facɛ tun 
ye mɔgɔ farima yɛrɛ de ye, ani ka fara o kan, a tun kɛra 
dɔlɔtɔ de ye. 

Mariyama ka facɛ ka ka dɔlɔtɔya ka kunkankoo bina 
Mariyama kan kabini a denfitini tuma. A ye kɛlɛ caama ye, 
a facɛ n’a ka kɔrɔw cɛ. A ŋaa laara kɛlɛ sifaw bɛɛ la. 

A y’a kɔrɔsi k’a ye ko a facɛ tun tɛ lɔ luutigiya lɔ yɔrɔ la, a facɛ 
tun tɛ taa tuma bɛɛ baara la. Mariyama n’a kɔrɔw tun tɛ 
nisɔndiya kɔnɔ u ka so kɔnɔ. Siranya ni ŋɛnasisi ni kasi le tun 
ye u taa ye tuma bɛɛ. Olugu ma deli ka gbaso ka hɛrɛ lɔn ka 

4 

ye, u ma deli ka lanaya sɔrɔ u ni ŋɔngɔn cɛ ka ye. U tun tɛ 
bɛn kelen kan ka ye. 

An y’a fɔ ko ni mɔgɔ ŋɛnɛmaya fariya koo cɛɛma ka ye, o tigi 
ka teli ka kɛ mɔgɔ farima ye tuma min a bɛ mɔgɔw cɛma. O 
la, an ye Mariyama ŋininga ni ale ka koo bɛ o cogo la. 

2. Fariya koo min sera mɔgɔ ma, o bɛ se ka segi ka na a ka 
ŋɛnɛma kan tugu wa 

Kabine Mariyama ka denfini tuma la, a y’a latigɛ k’a yɛrɛ 
cogo bɔ dana ni tɔw ye, k’a yɛrɛ don kɛlɛtigɛ la, wala k’a yɛrɛ 
kɛ mɔgɔ farima ye ka to ka kuma goma fɔ mɔgɔw ye. 

O cogo la, a nana furu tuma min na, segira o fariya koo nunu 
kan a furucɛ kama. 

Bi, Mariyama bɛ ni den saba de ye. A y’a fɔ an ye ko ale bɛ 
ŋɛnɛmayara gbaso hɛrɛma kɔnɔ, ani bɛn kɔnɔ. A ka sisan ka 
ŋɛnɛmaya ka ŋi ka tɛmɛ a demɛnsɛma tuma taa kan. A ko 
fana, ni ale ka ŋɛnɛmaya yɛlɛmana ten, o ye Ala ka nɛɛma 
barika de ye. Katuguni Mariyama lamɔna luu min kɔnɔ, 
olugu tun ye Ala bila kɔfɛ, ani ka Ala niyɔrɔ bɔ u ka fɛɛn bɛɛ 
la. 

Nka a kɛra cogo di Mariyama sera ka Ala kunbɛn? 

3. Mariya ka tuubili koo 

Lon dɔ, Mariyama ka balimacɛ min tun bɛ Matigi dɔn ka ban, 
ale ye Yesu ka kuma fɔ a ye, ani ka kitabu d’ama. 

O kɛra sigɛsigɛli wagati ye a ka ŋɛnɛmaya kɔnɔ. A tun kɛra 
sunguruni ye o wagati la, a tun bɛ ni san 16 ye. A tun bɛ sii 
a kelen. Kow tun caayara a ka ŋɛnɛmaya la foo ka tɛmɛ. 
ŋɛnɛmaya tun gbɛlɛyara a ma. A tun ye koo bɛɛ dabila. 

Lon dɔ a tun bɛ miirila ko a ka fisa ale bɛ a yɛrɛ faga, o y’a 
sɔrɔ a tun delila ka o koo ŋɔngɔn kɛ k’a ye. Nka a nana miirili 
dɔ sɔrɔ ko ale bɛ a balimacɛ ka kitabu ta k’a kalan. K’a to 
yɔrɔ fɔlɔ kalani la, Matigi kumana  a fɛ. A y’a kalan kitabu 
kɔnɔ ko Matigi b’a kanu ni kanuya baa ye. Matigi tun b’a 
gɛrɛfɛ, Matigi toora a kɔrɔ k’a dɛmɛ. A toora kitabu kalan na 
ka mɛɛn. Wagati dɔ kɛra, Mariyama na laban ka sɔn Matigi 
Yesu ma. 

O yɔrɔ ni bɛɛ a y’a ye ko a dusukun ye hɛrɛ sɔrɔ, ŋɛnɛmaya 
diyara a ye, a b’a fɛ ka taa ŋɛ, ani ka taama ni Masaba Ala 
ye. 

O la, an ye Mariyama ŋininga ko a danaya tun sigira Yesu 
kan, ani o de nana ni yɛlɛmani ye. 

4. See bɛ Yesu ye ka mɔgɔw ka ŋɛnɛmaya yɛlɛma 

Mariyama ye Yesu ka kuma famu ko A sara ale ye 
gbengbenyiri kan ale ka jurumu kɔsɔn, o de kɔsɔn Mariyama 
y’a latigɛ ka tugu Yesu nɔfɛ ani ka kaminɛli kɛ A ka sariya bɛɛ 
la. 

O de y’a to, Matigi sɔna ka dusu ŋuma d’a ma a ka se ka 
mɛnikɛ mɔgɔw fɛ, ka yɛlɛ ni mɔgɔw ye, a tun ma deli ka min 

kɛ a ka fɔlɔ ka ŋɛnɛmaya la. Ala ye a cogo yɛlɛma, a kɛra 
danfɛn kura ye. Matigi dubara a ye bolola minaw fan fɛ, ani 
ka mɔgɔw ka kanuya don a dusu la. Ka fara o bɛɛ kan, Matigi 
y’a sɔn cɛ la ka bɔ egilizi kɔnɔ, ani ale n’a cɛ ye gbaso ŋuma 
sigi. 

An kumana gbɛlɛya dɔ ko la, mɔgɔ bɛ se ka min kunbɛ tuma 
min na i b’a fɛ ka i yɛrɛ mabɔ cogo jugu la min bɛ nan ni 
halakili ye. Ayiwa an ye Mariyama ka sereya ye, a ye 
bondori min kɛ n’a yɛrɛ ka cogo jugu ye, ani Matigi ye a ka 
miirili yɛlɛma cogo min na, a ka se ka latigɛri ŋuma ta. 

Ka se ka cogo kɔrɔ bila ka cogo kura ta, o tun ma kɛ koo 
nɔgɔmani ye Mariyama fɛ. Tuma min na a ye Matigi sɔrɔ a 
dusukun na, a y’a ye ko Nii Senuma tun bɛ kuma a fɛ tuma 
o tuma n’a ye koo dɔ kɛ min ma ŋi. Ani a sera k’a lɔn ko 
fariya koo min tun bɛ ale ka ŋɛnɛmala, o tun bɛ Matigi dusu 
kasi. O la, Mariyama ye wagati caama kɛ ka dimi, ani n’a tun 
dimina a b’a yɛrɛ magaya, walisa a ka see sɔrɔ di sutana ma. 
Ani a tora ten fo ka taga se lon min na Matigi ye see d’ama 
pewu ka bɔ fariya koo bolo. 

Kamasɔrɔ lon dɔ a tun bɛ a cɛ bugɔra, ani ka gba kɛ minaw 
ci ci dimi fɛ, a ka dence min tun bɛ ni san saba ŋɔgɔn ye, ale 
ye Mariyama ka cogo ye, a sirana kosɛbɛ a bamuso ŋɛ. 
Siranya min tun bɛ nin den nin na, o siranya ŋɔgɔn ye 
Mariyama minɛ tuma min o san saba den tun b’a daarira ko 
a ka sabali. 

O yɔrɔ nin bɛɛ, Mariya taara gunbiri gban a kɔrɔ k’a daari, 
ani k’a fɔ a ye ko ale tɛna o ŋɔgɔn kɛ tugu. O kɔ fana a ye 
yafa daari a cɛ fɛ k’a yɛrɛ majigi Matigi kɔrɔ ka yɛlɛmani ŋini. 

K’a daminɛ o lon, a y’a lɔn ko Matigi ye ale lamɛ ani ka ale 
jaabi. Kabini o lon, Ala ye Mariyama ka dimi bɔ a dusukun 
na pewu. 

K’a laban ni Mariyama ka koo ye, an y’a ŋininga ko mun le 
bɛ sɔrɔ a fɛ k’a fɔ mɔgɔw ye min bɛ o gbɛlɛya ŋɔgɔn cɛtigɛra 
u ka gbaso kɔnɔ. 

Mariyama y’a fɔ an ye ko a fɔlɔ taa ye min ye, ale bɛ o mɔgɔ 
nunu famu. A b’o mɔgɔw hakili jigi ko u tɛ u kele o koo la, 
Matigi Yesu bɛ ni u ye, A nana dinŋɛ la adamadenw bɛɛ 
kɔsɔn. Mɔgɔ bɛɛ bɛ se ka Matigi kunbɛ bi ani ka Mariyama 
ka hɛrɛ ŋɔgɔn sɔrɔ. A dan ye i k’i ŋɛn si Matigi fan fɛ dɔrɔn, 
ani ka yafali ŋini a fɛ, ani cɛlabɛni bɛ don ele ni Matigi cɛ. 

An ka foli bɛ Mariyama ye, ale min sɔna k’a ka sereya tilan 
n’an ye. An y’a lɔn ko a man nɔgɔ ka kuma an ka wagati 
tɛmɛni koo la, o min tun b’a dusu kasi, ani an nisɔn ka di k’a 
ye ko Mariyama hakili jigira ko k’an to an ka lonjuguw la, 
Yesu bɛ se ka ŋɛnɛmaya ni jigi d’ama. 

Nin sereya b’a hakili jigi kitabu kuma dɔw la: 

« A tɛna sɔn ka bin karinin tɔ kari. » (Esayi 42. 3) 

Fariya koo min bɛ ye daala kuma 
fɛ 

 

1. An bɛ se ka kɔrɔ min di daala kuma ma min ka fari 

Maana dɔ bɛ farafina min b’a fɔ ko : Nɛnkun min bɛ 
filankanfɔya kɛ, ale bɛ mɔgɔ dimi ka tɛmɛ sen taloni kan. 

An bɔni lo nin talen fɛ : mɔgɔ bɛ se ka kojugu kɛ, ani ka 
ŋɛnasisi koo kɛ ka tɛmɛ kuma fɛ ani kɛwalen fɛ. An bɛ se ka 
tɔɔrɔ sɔrɔ, wala ka mɔgɔ mandimi, ani ka gbɛlɛya lase dɔw 
ma. 

2. An bɛ se ka ŋɛyirali min sɔrɔ ka bɔ kitabu la. 

Kitabu bɛ ni ŋɛyiraliw dɔw ye ka taa fariya koo fan fɛ. An ka 
Ntalen kitabu ta o min masakɛ Sulemani y’a sɛbɛ, ani kuma 
caama fɔɔra ka taa an ka kuma fɔtaa fan fɛ : 

« Mɔgɔ min be kuma a kunfɛ, 
a be digi mɔgɔ la i ko murujan. 
Nga lɔnnikɛla ka kuma be mɔgɔ dusu suma. » 
(Ntalen 12. 18) 

Wala: 

« Saya ni sii be sɔrɔ adamaden ka kuma sababu 
la. 
Kuma ka di min ye, 
o tigi ben'a tɔnɔ sɔrɔ. » (Ntalen 18. 21) 

5 

Lahidu kura kɔnɔ, Yakuba segira o kuma kun kelen nin na, 
ani a y’a fɔ ko: 

« O cogo kelen na, mɔgɔ nɛɛn fana y'a fari 
yɔrɔfitini dɔ ye min     be se k'a yɛrɛ boɲa haali.  
Takamifitini fana be ten. A be se ka tuu 
belebeleba bɛɛ halaki. Mɔgɔ nɛɛn fana be i n'a fɔ 
tasuma. Fɛnjugu lo. An fari yɔrɔ dɔ lo, ale lo be fari 
yɔrɔ tɔw bɛɛ don koo la. O tasuma ye jahanama 
ta ye. » (Yakuba 3. 5 ka se 6) 

Yakuba y’a fɔ fana ko: 

« Kongosogow, ni kɔnɔw, saaw, ani jikɔnɔfɛnw 
sifa bɛɛ, adamaden be se ka olu kolo. Nga mɔgɔ 
si te se ka nɛnden mara. Balawufɛn lo min te to 
yɔrɔ kelen. Baga yɛrɛ lo, min be mɔgɔ faga. » 
(Yakuba 3. 7 ka se 8) 

An b’a ye ko Kitabu bɛ nɛnden yira ko a kɛra muru dadima 
fila ye: Nɛnden bɛ kuma min fɔ, o kuma bɛ se ka kɛ kuma 
ŋuma ye, i n’a fɔ o kuma fana bɛ se ka mɔgɔ mandimi 
caama. 

3. Kuma farimaw min bɛ bɔ mɔgɔw dala 

Nɛnili kumaw, ni sɔngɔri, kɔniyali kumaw, ni dɔgɔyali kumaw 
min bɛ fɔ, o kuma ŋɔgɔnw ye fariya kuma de ye. Ka fara o 
kan fana, kuma min fɔɔra ni dimi ye, o fana ye kuma 
farimaw ye. 

4. Kunkankoo min bɛ sɔrɔ kuma lankolo fɔri kɔfɛ 

Nin kɛcogo ŋɔgɔn bɛ adamadenw ka jɛŋɔngɔnya fiyɛya. 
Tuma min na an bɛna ye ko terimaw farana, ani fariya koow 
ye sigiyɔrɔ ta, o kana mɔgɔ sii kabakoya. N’an y’a ye ko 
mɔgɔw daminɛna ka juguma fɔ ka di ŋɔgɔn ma, laara ko a 
bɛna laban kɛlɛ yɛrɛ de la. Nɛnɛli bɛ na ni ŋɔgɔn bugɔ ye, ani 
ŋɔgɔn bugɔ fana bɛ nan ni nɛnɛli ye 

U bɛ mɔgɔ minw nɛni luu kɔnɔ, wala barakɛyɔrɔ la, olugu 
tɔrɔni lo kosɛbɛ. O mɔgɔw fari bɛ se ka faga ani u bɛ o koo 
mara u yɛrɛ kɔnɔ, ani ka tɔɔrɔ caama sɔrɔ. Fariya koo min ye 
ka juguma fɔ k’a di mɔgɔ ma, o bɛ kojugu caama bangi diŋɛ 
kɔnɔ. 

5. Cogo min bɛ se ka nan ni kuma gɛlɛn fɔ ye 

Yala an bɛ se k’a fɔ ko kuma lankolo fɔ bɛɛ ye fariya ye wa? 
Wala kuma o kuma min bɛ se ka mɔgɔ dimi, an m’an kan k’o 
fɔ wa? 

Ayi, cogow dɔ bɛ sɔrɔ an ka diŋɛ latigɛ kɔnɔ, ni o sera an dɔ 
ma, an ka kan ka kuma gɛlɛn fɔ hali n’a bɛ dimi. Nka an ka 
kan k’o fɔcogo kɔrɔsi walisa an kana don fariya koo la. 

Ŋɛyiraliw dɔw filɛ nin ye: An ka miiri denmɛsɛw la, o min bɛ 
ko kolon kɛ tuma dɔ, an ka kan k’o kolo k’u bɔ o koo la n’an 
b’a fɛ u ka cogo ka ŋɛ ŋɛnɛma. Ani tuma min an b’o kolola, 
an ka kan k’o kɛ n’an sɔbɛ na ka fanga bɛɛ ye. U ka kan k’a 
famu koo min tɛ tagara u fan fɛ, ani an b’a fɛ u ka fɛn min 
kɛ. Nka o bɛɛ n’a taa, an ka kan ka kɔrɔsili kɛ, walisa an kana 

dɔgɔyali lase u ma, ani an kana tiŋɛni kɛ ka tɛmɛ ŋɛni kan. O 
koo ŋɔgɔn tɛ fɔn. 

A bɛ o cogo la, n’a sɔrɔla ko an ka kan ka mɔgɔ dɔ sɔngɔ a ka 
kɛŋɛ n’a ye min kɛ an na. N’a sɔrɔla ko an ka sigiŋɔgɔn bɛ a 
ka luu furan ka to ka o ŋamaŋama bɔn an ka ludala tuma 
bɛɛ, wala luu mɔgɔ dɔ b’a ka daa di ko a bɛna nin ni nin kɛ, 
k’a sɔrɔ a ma deli k’o sii kɛ ka ye. 

O la, sira b’an fɛ ka fɛn dɔ fɔ a ye, ka cogo ŋini k’o koo 
ŋɛnɛbɔ, ani tuma dɔ ka se ka kuma ŋuma fɔ, o kɛ ka gɛlɛn 
kosɛbɛ. N’a bɛ o cogo la, nafa b’a la an ka kuma ŋuma fɔ. 
Kamasɔrɔ, n’an dimina, wala n’an b’a fɛ ka juru sara le kɛ, 
n’an ma kɔrɔsili kɛ an ka teli ka juguma gbasan de fɔ. Nka 
n’an y’a latigɛ ka ŋɛnɛbɔli kɛ cogo tileni la ani hɛrɛ kɔnɔ, an 
bɛ se ka kuma gɛlɛn sɔrɔ k’a fɔ, o min ye tiŋɛ kuma ani kuma 
nafama ye. N’an bɛ mɔgɔ tɔw kɔrɔsi, an bɛna an ka kuma 
cogo fana kɔrɔsi. 

6. Kuma kɛra fɛɛrɛ ye ka baro ŋuma sɔrɔ ni mɔgɔw ye 

An y’a mɛn ko kitabu b’an bali ka kuma gɛlɛnw fɔ mɔgɔw 
ma. O cogo la, an ka kan ka cogo ŋini k’an ka nɛnden kɔrɔsi. 

Kitabu bɛ fɛn wɛrɛ fara o kan. 

Ala ye nili fɛn ŋuma di cɛ ani muso ma. A ye fɛɛrɛ di u ma, 
walisa u ka se ka baro kɛ. Ka tɛmɛ baro fɛ, an mɔgɔ ŋɔgɔn bɛ 
se k’an famu, ani mɔgɔ wɛrɛw bɛ se k’an cogo dɔn fana. O 
fɛɛrɛ bɛ i n’a fɔ nafoloba lo an bolo, ani cogo lo min b’a yira 

ko Ala y’an dan a yɛrɛ jaa la. N’an ye beganw filɛ an b’a ye 
ko cogo bɛɛ ma di u ma. An bɛ se ka samaw ka kulekan mɛn, 
u bɛ baro kɛ u ni ŋɔgɔn cɛ, kasɔrɔ, an adamadenw ka baro 
kɛ cogo gbɛni lo ka tɛmɛ olugu taa kan. 

An ka baro kɛ cogo de b’a yira ko an dan na Ala ka jaa la. O 
la an cogo bɔni lo an sankolola Faa taa ma. N’an bɛ se ka 
kuma, o de b’a yira ko Ala yɛrɛ bɛ kuma, A kɛra Ala ye min 
bɛ baro kɛ, o la, A ye nilifɛn baa de di an ma. 

Tuma dɔ an b’a miiri ko Ala yɔrɔ ka jan, ko A cogo bɛ dana 
n’an taa ye, ko Ala tɛ janto adamadenw ka kunkoo la, ko 
jɛŋɔgɔn bɛrɛ tɛ se ka sɔrɔ Ala ni a danfɛnw cɛ. 

Ayi, a tɛ o cogo la. Ala b’a fɛ ka kuma an fɛ, fɛn caama b’a fɛ 
ka fɔ an ye, A bɛ fɛ ka jɛŋɔgɔnya sira dayɛlɛ an ye.  Fɛɛrɛ b’an 
fɛ ka kuma, an ka se ka ŋɔgɔn famu, o dɔrɔ tɛ, nka an ka se 
ka Ala dɔn fana. 

7. An ka cogo ŋini ka koŋuma kɛ ka tɛmɛ an ka kuma fɛ 

Ala bɛ nilifɛn min bɛɛ di an ma, a bɛ o cogo la fana. An bɛ se 
ka o nilifɛn nunu ta ka baara ŋuma kɛ n’a ye, an bɛ se k’o ta 
fana ka baara jugu kɛ n’a ye. N’an ye an ka bolow ta, an bɛ 
se ka fɛn ŋuma dilan n’o ye, o cogo kelen na fana, an bɛ se 
k’o bolo kelen ta ka mɔgɔ fagan n’o ye. An bɛ se k’an ka 
nɛnden ta ka jaa gɛlɛya kuma di mɔgɔ ma, ka kalan di mɔgɔ 
ma, wala ka an ka kanuya yira mɔgɔ ma, nka an bɛ se k’o 
nɛnden kelen ta ka mɔgɔ nɛni, k’a dɔgɔya, wala ka galon tigɛ 
n’a ye. 

Ala bɛ nilifɛn min di an ma, a t’a fɛ k’a ye ko an ye ta ka cogo 
jugu kɛ n’o ye. Tuma o tuma n’an ye kuma farima bɔ an daa 
la, a bɛ i n’a fɔ an ye dingɛ baa le sogi, wala ko an ye kogoba 
le jɔ ka bila anw ni Ala cɛ. O cogo la, jɛŋɔgɔnya bɛ cɛn, ani a 
bɛ gɛlɛya an fɛ ka Ala ka kan mɛn. 

Tuma o tuma ni mɔgɔ dɔ y’a latigɛ ka kuma farima gbansan 
de bɔ a daa la, o wagati la, o tigi bɛ faran ka bɔ dana a kelen 
na. A bɛ ban ka tɔɔw lamɛ, ani a bɛ teriya cɛn. Fan wɛrɛ fɛ, 
a b’a yɔrɔ janya ni Ala ye fana. 

Nka, an kana ŋinɛ ko Ala bɛ cogo ŋinina ka se ka jɛŋɔgɔnya 
tugu anw ni Ale cɛ. A b’a fɛ ka kuma an fɛ ka tɛmɛ kitabu fɛ. 
An ye jurumu min kɛ ka tɛmɛ, A bɛ yafali di an ma gbansan 
ka tɛmɛ Yesu Kirisita fɛ; A bɛ tagama cogo kura di an ma, ani 
a b’an dɛmɛ walisa an ka se ka baro kɛ an ni ŋɔgɔn cɛ. 

Ala ye sira min labɛn an ye, o b’an dɛmɛ ka barokɛŋɔgɔnya 
sɔrɔ n’an balimaw ye, ani o bɛ kɛ sababu ye an ka kisi fariya 
koo ma an ni ŋɔgɔn cɛ.   

Fariya ka fanga seera min kɔrɔ 

 

Diŋɛn fan bɛɛ fɛ, an bɛ mɔgɔ caama kunbɛ, fariya koo min 
kɛra u la ka u hakili wuli. An ka miiri mɔgɔw min sara 
jamanaden gbansan ka kɛlɛw la, ani mɔgɔ fagabagaw min 
bɛ baga mɔgɔw la ka u faga, luu caama fani lo ni mɔgɔ 
dusukasilenw gbansan ye. Mɔgɔ caama bɛ ye, u bɔnɔna u 
farisogo yɔrɔ dɔw la, u ye muso caama karaba ka la ni u ye 
fanga la, ka mɔgɔ caama ka luuw jɛni. An tɛ ŋinɛ fana ko dɔw 
bɛ ye, fanga digira u kan, mɔgɔ min ye o gɛlɛya ŋɔgɔn sɔrɔ, 
a fiŋɛ bi ye u la tuma bɛɛ. Ani o mɔgɔw mandimini lo u 
dusukun kɔnɔ fana: A bɛ se ka kɛ siranya ye, ŋɛnasisi, jigitigɛ, 
ni kunaya sifaw bɛɛ. 

An tɛ se ka u ka tɔɔrɔw bɛɛ yɛrɛ lɔn k’a fɔ, u bɛ min sɔrɔ ka 
bɔ mɔgɔ juguw fɛ, ani an m’an kan ka ŋinɛ minw ye gɛlɛya 
sɔrɔ ka bɔ fariya koow la. 

1. Kitabu bɛ mun ci le di anw ma 

An ka yɔrɔw dɔw kalan ka bɔ Eburu ka kitabu la, sura 4 :15-
16 ma : 

« Bari, see b’an ka sarakalasebagaw kuntigiba 
nin ye k’an faamu an ka dɛsɛyɔrɔ la. A ye kɔrɔbɔli 
sifa bɛɛ sɔrɔ i n’a fɔ anw, nga a ma hakɛ kɛ. O 
tuma na sa, an k’an jigi la a kan, ka gwɛrɛ a ka 
masasigilan yɔrɔ la ni hakilisigi ye, a ka nɛɛma 

6 

kosɔn janko a ka makari an na, ka nɛɛma kɛ an 
ye, k’an dɛmɛ an dɛsɛ tuma na. » 

O sarakalasebaga nin ye jɔn ye? 

An ye yɔrɔ min kalan ka tɛmɛ, n’an ye kɔrɔsili kɛ, an bɛ se ka 
famu ko Yesu Krista yɛrɛ de ye sarakalasebaga nin ye. Ani 
an ka kan ka min to an hakili la, o ye nin ye ko: Minw ye 
gɛlɛya sɔrɔ ka bɔ fariya koo fan fɛ, Yesu Kirisita bɛ o tigiw 
gɛrɛfɛ, walisa u k’a dɔn ko ye min sɔrɔ gɛlɛya fan fɛ, ani min 
yɛrɛ bɛ u kɔnɔna halibi, o bɛɛ ra Yesu bɛ hinɛ ka di olugu 
mɔgɔ ma. O la, I n’a fɔ kitabu y’a fɔ cogo min na, ko: « A 
kɔrɔbɔra I n’a fɔ anw», O kuma b’a yira ko fariya koo nin 
baara. 

Kana ŋinɛ ko Yesu yɛrɛ bɔnɔna a ka belenden na, o min tun 
Yuhana batiselikɛla ye. U y’a faga fagacogo jugu la, 
kamasɔrɔ masakɛ Erɔdi y’a kun tigɛ ka sɔrɔ a tun ma foyi kɛ. 
Yesu yɛrɛ ka saya cogo, mɔgɔ juguw girina a kan ni dimi ye 
k’a faga. 

Bi, mɔgɔ minw bɛ gɛlɛya kunbɛna, Yesu b’a fɔ olugu ma ko:  
ne yɛrɛ ko:      « Ne yɛrɛ tɛmɛna o sira fɛ, ne bɛ aw famu. » 
O cogo la, tɔɔrɔ tuma la, an kana miiri ko an bɛ an kelen na, 
wala mɔgɔw tɛ ne famu na. 

Jagbɛlɛya kuma dɔ dogoni bɛ nin yɔrɔ la, o filɛ nin ye: 

« O la, an ka gɛrɛ ni jagɛlɛya ye a ka nɛma 
masasigilan kɔrɔ… » 

Ni danaya bɛ an fɛ Kirisita la, sira diira an ma ka an ka 
dusukun sin a ŋɛkɔrɔ delili barika la, ani an daani b’a ra ko a 
bɛ an lamɛ ani a bɛ an famu. Ni koo dɔ tɛmɛna aw ka 
ŋɛnɛmaya la, aw tɛ se ka ŋinɛ min kɔ, aw tɛmɛna gɛlɛya min 
nan ni aw tɛ se k’o ŋɛfɔ aw sigiŋɔngɔn ye, aw k’o bɛɛ fɔ Yesu 
ye sisan. Kamasɔrɔ Ale bɛna aw dɛmɛ. 

2. Ala delili 

Fariya koo digira mɔgɔ minw la ka dama tɛmɛ, olugu ka se 
ka kɔsɛgi cogo ŋuma kan, o man nɔgɔ pewu. An kumana Ala 
delili koo la sisan, Ala delili bɛ se ka dɛmɛli jumɛ le kɛ ? 

A ka gɛlɛ ka ŋinɛ gɛlɛya tɛmɛniw la. Nka, o naa taa bɛɛ, Ala 
deli bɛ se ka baara ba kɛ. Katuguni, ka tɛmɛ Ala delili fɛ, an 
bɛ se ka Sebagaya tigi Ala kunbɛn, see ni kanuyaba b’a ye 
k’an ladon dɔni dɔni. 

An ye yɔrɔ min kalan, o yɔrɔ b’a fɔ an ye ko an bɛ se ka dɛmɛli 
sɔrɔ Ala gɛrɛfɛ, nka wajibi lo an ka danaya sɔrɔ Ala la, ani k’a 
deli. Ala bɛ se ka k’an dɛmɛ an bɛ bolola minɛw sɔrɔ caama, 
a bɛ se k’an ka gɛlɛya yɛlɛma, nka ka fara o bɛɛ kan, a b’an 
dɛmɛ k’an ka seesɔrɔ ani ka miirili juguw bɔ an na. An 
bɔnɔna fɛn minw la, a bɛ se k’o dimi mada an na, k’an ka 
siranya gbɛn, k’an ka koniyali bɔ an na, wala dimi bɔ miiri 
min b’an na, a bɛ o bangan faga, ani k’an dɛmɛ an ka se ka 
yafa an mɔgɔ ŋɔgɔn ma. 

Nin koo bɛɛ bɛ kɛ dimi ye ka to k’an dumu kɔnɔna, i n’a fɔ 
tumu bɛ don yiriden na cogo min na. K’asɔrɔ Ala b’a fɛ k’an 
don ŋɛnɛmaya senuma ni a hɛrɛma kɔnɔ. 

3. Ala tileni lo 

An ka segi dimi bɔ koo nin na, katuguni ka mɔgɔ ka koo 
ŋɛnɛbɔ o dagani bɛ. 

Ka kiri tileni tigɛ, ani ka dimi bɔ, o tɛ kelen ye. Gbaso kuturu 
wala mɔgɔ kelen bɛ se k’a latigɛ k’a ka koo ta u yɛrɛ bolo, 
ani ko kɛlɛ kɛ, ka dimi bɔ a tɔŋɔgɔna hali ka tɛmɛ mɔgɔw ye 
min kɛ a ye. Dimi bɔ bɛ sira dɔ dayɛlɛ, min bɛ nan ni fariya 
koo ye. O la, tiŋɛ bɔ mɔgɔ fɛ, n’a y’a sɔrɔ a b’a fɛ k’a ka koo 
to faamaw bolo u k’o ŋɛnɛbɔ. Ala ye kiritilen Ala de ye, 
kojugu kɛla kɔni ka kan n’a ka kojugu sara ye. Ka segi a kan 
tugu, mɔgɔ minw tɔrɔni lo, Ala bɛ olugu gɛrɛfɛ, kamasɔrɔ 
dimi o dimi bɛ sɔrɔ ka bɔ fariya koow la, ani an ka jamana 
famaw ka kiri tileni boli mɔgɔw kan, walisa ka mɔgɔ farimaw 
ka fariya ban, ani ka mɔgɔ tɔrɔniw dɛmɛ. 

O bɛɛ n’a taa, mɔgɔw dɔw tɛ ni kiritigɛ yɔrɔw ye, yɔrɔ dɔw la 
fana, seetigiw bɛ suru fɛn dɔ di famaw ma ka u daa tugu, 
wala n’i ye fantan ye, i tɛ se ka mɔgɔ sɔrɔ min bɛ i ka kiri koo 
ŋɛnɛbɔ. N’a bɛ o cogo la, kana sɔn dimibɔ ka ŋɛfɛla ta i ka 
koo kan. 

Tiŋɛ do ko adamaden ka kiri bɛ se ka mɔgɔ jigi tigɛ, ani ko 
mɔgɔ farimaw ka teli tuma dɔ ka kisi kiritigɛlaw bolo. Nka 
Kitabu bɛ kalan min di an ma, o ye ko n’i bɛ nin gɛlɛya ŋɔgɔn 

cɛtigɛra, an m’an kan ka an yɛrɛ ka kiri tigɛ, an m’an kan ka 
cogo ŋini ka dimi bɔ. O n’a taa bɛɛ an k’a dɔn ko Ala tileni 
bɛ, ani ko wagati bɛ nan Ala bɛna mɔgɔw bɛɛ kelenkelen 
kiritigɛ ka kɛŋɛ ni bɛɛ ka kɛwalen ye. 

Ciden Poli ye nin sɛbɛ k’a di Romɛkaw ma min tun bɛ jamana 
wɛrɛ mɔgɔw ka fariya kan: 

« Aw kana aw yɛrɛ ka dimi bɔ, kanulenw, aw k’a 
to Ala ka dimiya ka baara kɛ » (Romɛkaw 12. 19) 

Ala ka kiri kɔni bɛ nana lon dɔ la, o bɛna kɛ wagati laban na. 

4. Sini ŋɛsigi ŋuma koo 

Ayiwa ni mɔgɔ farima tagara n’u ka koo ye ŋa, kasɔrɔ foyi tɛ 
sera u ma, mɔgɔ jalakibaliw de bɛ gɛlɛya sɔrɔla ka taa ŋa, an 
ka kan ka kɛcogo jumɛ le sɔrɔ o wagati la? 

O tuma la, an ka kan k’an jigi tugu, ani ka lanaya kɛ Ala la, 
ko Ala bɛna o koo ŋɛnɛbɔ siŋɛkelen ani siniŋɛsigi ŋuma di 
minw ye u jigi la Yesu Kirisita la. O jigi de bɛ an dɛmɛ an bɛ 
lɔ ka ŋɛ, ani ka to jijali la lonjuguw la ani bɔnɛ donw la nin 
diŋɛ kɔnɔ. 

O siniŋɛsigi min Yesu y’a daa di an ma, o ye a jumɛ de ye? 

Ciden Yuhana tun bɛ Yirali kitabu sɛbɛra tuma min na, ale 
ye yeli dɔɔni sɔrɔ ka o siniŋɛsigi nin ye, o min ye ŋɛnɛmaya 
banbali ye. Ani a y’a fɔ ko: 

« A bena u ɲaji bɛɛ cɛ. Saya kɔni, o te yen tugu. 
Mɔgɔ tena sa, mɔgɔ tena kasi, mɔgɔ tena tɔɔrɔ 
tugu. Bari, diɲɛkura lo, kɔrɔman na kɔnɔnafɛnw 
bɛɛ tununa bugubugu. » (Yirali 21. 4) 

Kasi caama bɛ kɛra bi, o sababu bɔɔra fariya koow le ra, dimi 
ka fara saya kan. Nka o kɔ, an lani b’ara ko o koo bɛɛ bɛna 
tunu tuma min na an bɛna kɛ yɔrɔ kura la, Ala ka hɛrɛ n’a ka 
tileniya bɛ sɔrɔ yɔrɔ min na. 

O b’a yira fana ko ni mɔgɔ o mɔgɔ ma fariya koo dabila, ani 
ka tugu Yesu ka sira kɔ, o tigi ka niyɔrɔ tɛ o ŋɛnɛmaya nin 
kɔnɔ. O de ye Ala ka tileniya ye. 

Makɔnɔli kɔni ka gɛlɛn kosɛbɛ, o de kɔsɔn an ka kan k’an jigi 
fa kosɛbɛ ni Ala ka kuma kalani ye, ni Ala delili, ani balimaya 
jɛŋɔgɔnya ye. 

 

===================================================== 

 

Mɔgɔ farimaw 

 

Mɔgɔ minw ye fariya koow kunbɛn u ka ŋɛnɛmaya kɔnɔ, 
Kitabu bɛ jigi min di olugu ma, an ye o famu. Sisan koo min 
ka kan ka se mɔgɔ bɛ fariya sifa o sifa kɛ, Kitabu ye min fɔ 
olugu koo la, an bɛna o filɛ. 

7 

1. Kitabu ka ladili kumaw 

Kitabu bɛ fariya koo jati i n’a fɔ kojugu. Ala t’a fɛ k’a filɛ yɛrɛ. 

A fɔlɔ taa, tuma min na Adama ni Awa ka dencɛ fɔlɔ min tɔgɔ 
ko Kayɛ, ye a dɔgɔcɛ Abɛli faga, Ala dimina Kayɛ kɔrɔ ani a 
ye kiri bin a kan. Kayɛ ye o kɔrɔsi ka ye min kɛ: A ko: « Nɛ 
bɛna boli ka mabɔ i ŋɛ kɔrɔ » (daminɛ kitabu 4. 14) Tuma 
min na a y’a dɔn ko fili min ale y’a kɛ, o kama ale tɛna 
jɛŋɔgɔnya sii sɔrɔ ni Ala ye tugu. 

Musa ka sariya la, a ko i kana mɔgɔ faga, n’i ye mɔgɔ faga, i 
fana bɛ faga, a tun bɛ o cogo la ni fariya ko wɛrɛw ye fana, i 
n’a fɔ soŋɛli, bugɔri, ni mandiminiw tun bɛ ni u kunkankoow 
ye fana. 

O kɔ fɔ, Ala nana ciraw min ci, olugu kumana fariya koo la 
ka gɛlɛya, i n’a fɔ fariya ka ŋɛsin i mɔgɔ ŋɔgɔn wala i ka 
jamana mɔgɔw ma. 

Lahidu kura kɔnɔ, Yesu n’a ka kalandenw min tun bɛ tugura 
a kɔ, olugu bɛ dɔ fara an ka famuyali kan kow dɔw la. Fariya 
koow m’an di Yesu ye, o dɔrɔn tɛ, nka koo o koo min b’an 
ŋɔni k’an bila o sira kan, Yesu bana o bɛɛ ma : I n’a fɔ keleya, 
dimi, mɔnɛbɔ, ani o ŋɔgɔnaw. Sariya b’a fɛ ka fariya kow bali 
jamana kɔnɔ. Nka Yesu b’a ŋini an fɛ an ka jijali ka tɛmɛ o 
yɔrɔ yɛrɛ kan. A b’a fɛ an ka se an ka ŋɛnɛmaya kɔrɔ, an 
miiriliw ni fɛn min bɛ timinadiya di an ma fariya kow kɛli la. 

A laban, Kitabu ka kitabu laban, yirali bɛ yeli dɔ di an ma, ka 
ŋɛsin an ka ŋɛnɛmaya dan yɔrɔ ani an ka ŋɛnɛmaya banbali 
koo la. Jigi kumaw b’a la kosɛbɛ: Matigi bɛna sankolo kura 
ni dugukolo kura kɛ, ani Yesu bɛna masaya sigi min kan, 
fariya koo tɛna mɛn o yɔrɔ la tugu pewu. Mɔgɔ minw bɛna 
kɛ o yɔrɔ la, o ye mɔgɔ minw sɔna Yesu ma k’a kɛ u ka kisiba 
ni u ka Matigi dɔrɔn ye sani Yesu ka kɔsɛgi ka na. 

Nka min bana ka to u ka fariya koow kan, olugu tɛna o ye. 
Olugu tɛna don Matigi ka lafiya kɔnɔ, u tɛna don sankolo 
kura ni dugukolo kura kɔnɔ, ani u bɛna tɔɔrɔ badaa badaa. 

An b’a famuna, Kitabu ma jɛ ni fariya koow ye pewu. Cɛw ni 
musow min bɛ fariya koow kɛ, Ala ka dimiya bɛ wuli olugu 
kan, ani tɔɔrɔ bɛ olugu kɔnɔna. 

O kɔrɔ b’a yira ko jigi tɛ olu mɔgɔw fɛ tugu wa ? 

2.  Kiburu dima kɛra bɛɛ taa ye 

An Matigi Yesu Kirisita ka kibaru dima ye kelenpe ye ani a 
ŋɔgɔn tɛ ye. Ni a sɔrɔla ko kiri ni Ala ka dimiya bɛ mɔgɔ 
farimaw de kɔnɔna, o n’a taa bɛɛ, Ala bɛ jigi di u ma halibi, 
walisa u ka se ka kisi Ala ka kiri ma. 

O kibaru dima ŋɛsini lo mɔgɔw bɛɛ ma minw ye 
jurumukɛlaw ye. Ka fariya kɛ, o ye jurumu dɔ ye fana. 

An ka hakili jigi kɛ jurumu ye fɛn min ye. 

Ni u ko jurumu, o ye fɛn o fɛn bɛ sɔrɔ Adamadenw ka 
dusukun na min ma ŋi, kɛwalen min bɛɛ bɛni tɛ ni Ala sago 
ye. 

Angiletɛri jamana la, tulon dɔ bɛ ye, o ye ko i ka se ka 
yirikuruba dɔ kolonkolon ni balɔn deni dɔ ye. Fɛn min bɛ 
tulon ni diya yɔrɔ ye, o ye ko yirikuru ni boŋa na giriya fɛ, a 
tɛ sɔn ka tilen. K’a to kolonkoloni la, a bɛ to ka taga fan kelen 
fɛ. 

Cɛw fara Musow kan, ni jurumu doni b’i la, o b’i jɛngɛn fan 
kelen fɛ i n’a fɔ doni girima dɔ le tun b’i kan, min b’i ŋɔni ka 
jurumu kɛ, k’i bali ka tagama ka tilen Matigi ka sira la. 

Nka an ka segi ka miiri Yesu ye jigi tugu kuma min di 
Adamadenw min bɛɛ murutila fariya fɛ. 

Yesu bɛ weleli lase u bɛɛ ma ko u ka nimisi. A b’a ŋini bɛɛ fɛ, 
ele ni ne, ko an ka an ŋɛnɛmaya ŋɛsin fan yɛlɛma, A bɛ 
Adamadenw bɛɛ welela k’u ka sɔn Yesu ma A ka kɛ u ka 
Matigi ye. 

3. Sɔn Yesu ma a ka kɛ i ka Matigi ye 

Ka sɔn Yesu ma, o ye ko i k’A lɔn ko sira b’a ye ka kuntigiya 
ta an ka ŋɛnɛmaya kan. Ani an k’a dɔn ko an ka kan ka ban 
kɛwale dɔw la, Matigi bɛ min filɛ ko o bɛ cɛni de kɛ. An ka 
kan ka tugu Matigi ka cogo tileni la, o min ye kanuya ni 
saniyali koo ye. 

A kun kelen ye min ye, o ye ko mɔgɔ farimaw ka ban u ka 
fariya la. 

Yesu ye an ka hakɛw ta gbengbenyira kan, o min tun ka kan 
ka bi an kan. O la, Ala bɛ yafa mɔgɔ minw bɛ danaya kɛ Yesu 
la ani ka u ka tagama cogo yɛlɛma ko Yesu ye u ka Matigi ye. 

O yafali min Yesu b’a di, o ŋɔgɔn tɛ ye, kamasɔrɔ an ka fariya 
koow kɔsɔn, an tun ka kan ni kiri ani tɔɔrɔ ye. Ala tun ye an 
gbɛn ka bɔ a ŋakɔrɔ tuma min na, cɛn tun b’a fɛ. O la Yesu 
ka nɛɛma kɔsɔn, an bɛ se ka cɛlabɛni sɔrɔ ni Matigi ye, ani 
ka nisɔndiya a ka kanuya la. Bi dɔrɔn tɛ, nka foo badaa. 

4. See bɛ Yesu ye ka mɔgɔw ka ŋɛnɛmaya yɛlɛma 

An y’a fɔ ko fɛn o fɛn ye fariya sira ye, an ka kan k’o dabila, 
nka an b’a dɔn ko o dabila ka gɛlɛn kosɛbɛ. An ka miiri mɔgɔ 
minw kɔgɔra gbaso wala dugu dɔ la, fariya koo tun ka caa 
yɔrɔ min na, ani u ye o cogo ta. An dun b’a lɔn ko ka tagama 
cogo jugu dege, o ye bagan kunama ye, a ka gɛlɛn an ka se 
ka boli k’an yɔrɔ majanya n’o ye. An ye tagamasiyɛ dɔ ta ka 
mɔgɔw suma ni yirikuru min dilana tulon fɛ, n’u b’a 
kolonkolon. Yala an bɛ se ka mɔgɔ latilen o min tun jɛgɛni 
bɛ jurumu fan fɛ wa? 

O bɛ se ka kɛ, katuguni, ni Ala b’an fɛ, fɛn kɛbali bɛ yɛlɛma 
ka kɛ kɛtaa ye. Tinyɛ do, an y’a fɔ ko yɛlɛmani ka gɛlɛn 
kosɛbɛ, ani k’an ka cogo kɔrɔ fili o min tun bɛ tiŋɛni kɛra. O 
la, Ala tɛ a ka yafali dɔrɔn di an ma dɛ, nka a bɛ Nisenu de ci 
an ka dusukunw kɔnɔ a bɛ an dɛmɛ, walisa koo min tun ka 

gɛlɛ an ma ka kɛ, o bɛ nɔgɔya an ma. Nisenu b’a fɛ k’an 
ŋɛminɛ an ka se ka ban jurumu ma, ka ban fariya koo ma. 
Nisenu b’a fɛ ka Yesu Kirisita ka cogo yɛrɛ le don an ka 
ŋɛnɛmaya kɔnɔ. 

I n’a fɔ yiri wala yirisudeni bi wuli ani ka denw kɛ cogo min 
na, an bɛ ka o kalan Galatikaw fɛ sura 5:22 la: 

« Nga Nii Senuman be fɛɛn minw di, o ye nin ye: 
kanuya, nisɔndiya, hɛrɛ, muɲuli, ɲumanya, hinɛ, 
tilenninya, sabali, ni yɛrɛminɛ. » 

N’an y’a kɔrɔsi ka ŋɛ, an ma kuma kisɛ sii ye min ye fariya 
ye. Kanuya sɛbɛ tɛ ni fariya ye, muyuli tɛ ni fariya ye, 
ŋumaya tɛ ni fariya ye, hinɛ tɛ ni fariya ye. Mɔgɔ minw ka 
fari, olugu mako bɛ Nisenu ka dɛmɛli la, walisa u ka se ka u 
yɛrɛ minɛ. N’i b’a fɛ ka kɛ mɔgɔ ye min ka cogo man fari, i ka 
kan ka se ka i kɛcogo, n’i ka kumaw kɔrɔsi, ani kɛcogo min 
bɛ se ka i ŋɔni k’i don fariya la: o ye kɔniyali, dusu bɔ, 
mɔnɛbɔ, keleya. Nisenu ka dɛmɛli ŋini ka ban o koo nunu la, 
ani a k’i dɛmɛ walisa i ka se ka den ŋumaw kɛ i ka ŋɛnɛmaya 
kɔnɔ. 

An bɛ bi ka tile min na, wala hali wagati tɛmɛniw la, an b’a 
mɛn maanaw dɔw la, mɔgɔ dɔw b’i fariya koow kɛ, ani u b’a 
fɔ ko Ala de y’a bila u dusukun na k’u ko kɛ. U b’a fɔ ko, Ala 
sɔni lo fariya koo ma tuma dɔ la, gɛlɛyaw dɔw kɔnɔ. Nka 
mɔgɔ minw bɛ fariya kow kɛ Ala tɔgɔ la, u tigiw b’u yɛrɛ 
lafilila, Ala ma o sira di u ma, ni aw ye mɔgɔw dɔw kunbɛn 

n’u b’a fɔ ko Ala de y’a fɔ ye k’u koo ŋɔgɔn kɛ, aw ka kan ka 
yɛrɛ kɔrisi n’o mɔgɔw ŋɔgɔn ye. 

Nka an bɛ se k’an yɛrɛ ŋiniga n’u y’a sɔrɔ ni wagati dɔ bɛ ye, 
min kɔnɔ an bɛ se k’an yɛrɛ kɛ mɔgɔ farimaw ye. Wala kɛlɛ 
min bɛ jamana ni jamana cɛ, an bɛ se ka fɔ ko o dagani bɛ 
wa? An daa bɛna se o kuma ma, sura wɛrɛ kalan tuma la. 

 

===================================================== 

Fariya koow min bɛ kɛ ni Ala 
tɔgɔ ye 

 

An ka segi ŋinigali min an tɛmɛna a kan sisan: yala gɛlɛya dɔ 
bɛ ye, min bɛ kɛ sababu ye, fariya koo bɛ don a senkɔrɔ 
wajibi wa? 

I n’a fɔ n’an bɛ jaabili dira nin ŋinigali gɛlɛnw nunu ŋɔgɔna 
na, wajibi don an ka tɛmɛ kitabu la fɔlɔ. Tiŋɛ do, ni diŋɛ bɛ 
cogo ŋuma kɔni kan, an mako tɛ ka fanga wala fariya koo 
kɛ. Nka i n’a fɔ an bɛ diŋɛ min kɔnɔ, fɛn sii le t’a ŋaŋuma kan 
tugu, jurumu y’a nagasi. O cogo sifa min bɛɛ b’a kɔnɔ, b’a kɛ 
tuma dɔ, Ala bɛ sɔn walisa fariya koo ka bila sen kan, wala 
fanga koo. Ala ye o see le di faamaw ma, a ma di mɔgɔ 
gansanw ma. 

8 



Fariya koow         44 

 

1. Gɛlɛya min bɛ nan, fɔɔ jamana faamaw bɛ fariya koo bila 
sen kan 

Romɛkaw sura 13 la, an b’a ye o yɔrɔ la ko : Ala ye faamaw 
sigi kun min na, o ye ko u ka mɔgɔw kolo k’u bila sira tileni 
kan. 

An ka o yɔrɔ yɛrɛ kalan walisa an ka se k’a dɔn kitabu ye min 
fɔ: 

« Mɔgɔ kelen kelen bɛɛ k’a yɛrɛ majigi faamaw 
kɔrɔ olu minw b’an kunna, bari fangatigiya bɔra 
Ala fɛ, faama minw siginin be yen, Ala le ye olu 
bɛɛ sigi. O la, mɔgɔ min be ban faama ta ma, o 
tigi fana banna Ala ka fɔta le ma, o tigi fana be 
jalaki ben a yɛrɛ kan. Ni mɔgɔ min be koɲuman 
kɛ, o tigi man kan ka siran kititigɛlaw ɲa, min be 
kojugu kɛ, ale lo be siran. E b’a fɛ e kana siran 
faama ɲa wa? Banba ka koɲuman kɛ, faama 
bena tila k’i tɔgɔɲuman fɔ. Bari a be yen Ala ka 
baara le kama janko k’i seen bila siraɲuman na, 
nga n’i ye kojugu kɛ i ka siran, bari a sigikun ka 
maramafɛn d’a ma te dɔ wɛrɛ ye, ka kojugukɛlaw 
jalaki. N’a b’o kɛ tuma min na, a be Ala ka baara 
le kɛra k’a ka dimiko yira o tigi la. » 
(Romɛkaw 13. 1-4) 

a) Kojugukɛlaw 

Nin yɔrɔ kalani b’a yira ko jamana ka fanga ka kan ka 
jamadenw ka marali kɔlɔsi, walisa gɛlɛya sii kana se u ma, 

kojugukɛlaw, ni mɔgɔ fagala kana jamanadenw tɔɔrɔ. 
Faamaw ka kan ka bolo don o kojugukɛlaw nunu la, o la, u 
mako bɛ ka fariya koo bila sen kan o kojugukɛlaw kama. O 
de kɛra sababu ye, Poli y’a fɔ ko kiritigɛlaw ka npanw ta, a 
b’a yira o le ra ko sira bɛ faamaw fɛ ka fariya koo bila sen 
kan n’a y’a sɔrɔ gɛlɛya bɛ ye: o bɛɛ kun ye ka se ka tileniya 
ni maralikoŋuma sigi jamana kan. 

An bɛ se ka min fara a kan, o ye ko jamana faamaw ka kan 
ka dan don fariya koo la n’a sɔrɔla ko gɛlɛya tɛ ye, walisa u 
kana damatɛmɛ koo kɛ ka u to o tileniya lasigi koo kan. 

b) Kɛlɛw jamana ni jamana cɛ 

An kumana jamanadenw ka marali koo la, walisa 
kojugukɛlaw kana maga u la, nka kɛlɛw min bɛ na ka bɔ 
jamana wɛrɛw la don ? 

N’a bɛ o cogo la, jamana faamaw ka kan ka wuli ka 
jamanadenw kisi yɔrɔ wɛrɛ ka fanga n’u ka fariya koo ma, o 
min bɛ jamanadenw ka hɔrɔnya n’u ka ŋɛsuma bali. 
Laŋiniba ye min ye, o ye ko cogo sifaw bɛɛ ka ta ka kɛlɛw 
bali, nka n’a y’a sɔrɔ ko dɔw wulila an ka jamana kan, sira bɛ 
o wagatila jamana kuntigiw fɛ ka jamanadenw bɔsi, nka 
kunangoya ye min ye, o ye ko kɛlɛ sii tɛ kɛ, ni fariya koow 
ma don a la, ani o ŋɔgɔnaw koow. 

2. Danaba ka jɔyɔrɔ ye min ye 

An kumana ko jamana faamaw ka baara lo ka jamanadenw 
lakisi, nka n’a y’a sɔrɔ ko jamana fanga yɛrɛ de bɛ kojugu 

kɛra a ka jamanadenw la? An b’a kɔrɔsila jamana wɛrɛw fɛ, 
ko tuma min na jamanadenw tɛ hɛrɛ sɔrɔla ka bɔ jamana 
fangatigiw fɛ, o wagatiw la jamanadenw bɛ wuli ni 
murutiliw ye, ani o bɛ jamana bila jamanadenw ni ŋɔgɔn cɛ 
kɛlɛ la. O wagatila, danabaw ka jɔyɔrɔ ye jumɛ ye? Yala u bɛ 
se ka niyɔrɔ ta murutili la fana wa? 

O jaabili ye ko abada. Kitabu ko an k’an majigi faamaw ye, 
hali n’u ka kɛwalenw ma bɛn. An ye yɔrɔ min kalan ka tɛmɛ 
nin ye, o yɔrɔ tun ŋɛsini lo danabaw min tun bɛ Rɔme 
jamana la, ani an b’a dɔn ko Romɛkaw tun bɛ danabaw tɔɔrɔ 
la. K’a sɔrɔ ciden Poli y’a jɛya ko: 

« Mɔgɔw bɛɛ ka u yɛrɛ majigi faamaw ye » 
(Romɛkaw 13. 1) 

Ciden Poli bɛ o kalan ŋɔgɔn di, kamasɔrɔ, a ka bataki fɔlɔ la, 
a ye o min di danabaw ma, o min tun bɛ tɔɔrɔla, a ye u 
jagɛlɛya ko:  

« Aw k’aw yɛrɛ majigi diɲɛ faamaw bɛɛ ye Matigi 
kosɔn. Aw k’aw yɛrɛ majigi jamanatigi ye bari 
jamana ka koo be ale lo bolo. » (1 Piyɛri 2. 13) 

O kɔfɛ a ye dɔ fara a kan ko: 

« Mɔgɔ man kan ni tɔɔrɔ min ye, n’a b’o muɲu, o 
ka ɲi kosɔbɛ Ala ɲakɔrɔ. N’u b’i bugɔra bari i ye 
hakɛ kɛ, kunkɔrɔta jumɛn le b’o tɔɔrɔ muɲuli la? 
Nga n’u b’i tɔɔrɔla k’a sɔrɔ i ye koɲuman kɛ, i do 

be o muɲuna Ala kosɔn, o ka ɲi kosɔbɛ. Ala y’aw 
wele o yɛrɛ le kama. Bari Krista fana tɔɔrɔla aw 
kosɔn. A ye wale yira aw la, aw ka kan k’a nɔɔ 
ta. » (1 Piyɛri 2. 19-21) 

Yala o de b’a yira ko ni jamana dɔ bɛ fariya koo kɛra, o de ka 
di Matigi ye wa? 

Ayi, o tɛ. Nka i n’a fɔ ciden Piyɛri b’an kalan cogo min na, ko 
an kana kojugu sara ni kojugu ye, o cogo la, an kana fariya 
sara ni fariya ye, ni o tɛ kɛlɛ banbali de bɛ sigi. 

N’a sɔrɔla ko jamana faamaw ye ko bɛnbali kɛ, kitabu bɛ o 
haramu kosɛbɛ, a bɛ ciraw ta ka o bali. 

Ala tɛmɛna cira Ezekiyɛli fɛ ka fɔ ko, kɛlɛw min yɛrɛkɛra Zuda 
jamana kɔnɔ, ko Ale dimini bɛ o kama kosɛbɛ. O kɔfɛ cira 
Ezekiyɛli ye ciraya kɛ Ala tɔgɔ la ka fɔ ko: 

« Matigi, Masaba ko: «Isirayɛli ka ɲamɔgɔw, a 
daan tɛmɛna! Aw ka fariyako ni mɔgɔtɔɔrɔko 
dabila, ka kotilennin ni kobɛnnin kɛ. Aw kana ne 
ka mɔgɔw bololafɛnw bɔsi tugu. Ne Matigi, 
Masaba le ko ten. » (Ezekiyɛli 45. 9) 

Yala o b’a yira ko sira b’an fɛ ka ban faamaw ni jamana tigiw 
taa la wa, wala ka u ka tilenbaliya n’u ka fariya la, o min bɛ 
sera an ma an ka yɔrɔw la wa, ko an kana kɛlɛkɛ minaw ta 
ka faamaw ka fanga yɛlɛma wa? 

Isirayɛlidenw ye tɔɔrɔ min bɛɛ kun u yɛrɛ la u tɔɔrɔbagaw 
bolo, o minw tun ye fanga sɔrɔ u kan, cira sii ma u wele ko 
fariya kɛ ka u yɛrɛ bɔsi. O koo yɛrɛ jɛni lo layidu kura la : 
Tɔrɔrɔ min tun bɛ se Egilizi ma, o n’a taa bɛɛ, Egilizi ma fariya 
koo sii kɛ k’a yɛrɛ bɔsi. 

Ayiwa ni danaba bɛ o tɔɔrɔ ŋɔgɔn na, min ye tilenbaliya tɔɔrɔ 
ye, a ka kan ka mun kɛ? 

Gɛlɛyaw bɛɛ n’a cogo lo. Kitabu bɛ ŋɛyirali ni fɛɛrɛ di tuma 
bɛɛ: 

A Fɔlɔ taa ye min ye, an ka gɛrɛ kitabu la, k’an yɛrɛ to Ala 
bolo, k’a ka kiritileni makɔnɔ. Ni fililiw bɛ ye min ka kan ka 
latilen, A bɛna o kɛ, nka n’a sɔrɔla ko an bɛ A ka kiri 
makɔnɔna ka dɛsɛ, an k’an jigi to a ka layidu taaniw la an ye. 

Yesu Kirisita ka kɔsɛgi lon, kiriw bɛɛ bɛna ŋɛnɛbɔ : mɔgɔ 
minw bɛɛ ye taari kɛ fariya kow ni tilenbaliya koow la, olugu 
bɛɛ bɛna don kiri banbali la, Ala tɛna kɛ o kɔrɔ. Mɔgɔ minw 
bɛna nimisi u ka fariya koow la ka danaya kɛ, olugu bɛna 
don ŋɛnɛmaya banbali la, o yɔrɔ la kasi tɛna kɛ o yɔrɔ la. 

Ka Ala ka kiri koo makɔnɔ, o bɛ se ka kɛ mɛɛ koo ye. An bɛ 
se ka mun de kɛ ka nin koo yɛlɛma ? 

A fɔlɔ taa ye min ye, o ye ko an ka Ala deli faamaw bɛɛ ye, 
walisa u ka se k’u ka kojuguw lɔn ani ka yɛlɛmani don. O la, 
an bɛ se ka baara kɛ cogo tileni la, hɛrɛ kɔnɔ ani cɛlabɛni la. 

Danabaw welela ka kɛlɛ kɛ ka see sɔrɔ kojugu kan ni koŋuma 
ye. 

Ciden Poli ko: 

« Kana to kojugu ka see sɔrɔ i kan, nka i ka see 
sɔrɔ kojugu kan koŋuma barika la. » 
(Romɛkaw 12. 21) 

Ciden Piyɛri y’a fɔ ko: 

« Ka tɔɔrɔ koɲuman kosɔn, n’o ye Ala sago ye, o 
ka fisa ka tɔɔrɔ kojugu kosɔn. » (1 Piyɛri 3. 13) 

Yesu yɛrɛ ye kalan di ko: 

« Hɛrɛɲinibagaw dagamunin lo,  
bari u bena wele ko Ala deenw. » (Matiyo 5. 9) 

 

===================================================== 

 

 Jɛkulu mɔgɔw ni fariya koo  

 

An b’a ye ko an ka dugubaw dɔw la, faritiw ka caa, mɔgɔw 
bɛ siran ka don o dugu kɔnɔ walisa mɔgɔ juguw kana bi u 
kan. Mɔgɔ min bɛ bi mɔgɔw kan olugu ka teli ka kɛ mɔgɔ 
dɛsɛlenw ye, jigi tɛ mɔgɔ minw la; U b’a ye ko bɔyɔrɔ tɛ olugu 

fɛ u ka fantaya la, o la, u bɛ don bikini la walisa ka se k’u ka 
dumuni sɔrɔ. An b’a mɛn ko u bɛ mɔgɔ kunbɛn kongo siraw 
la, yɔrɔ dogodogoniw la, o bɛɛ la, o ye cogo ye u fɛ ka se ka 
bɔ u ka jigitigɛ la. 

O la, an b’a ye ko fantaya bɛ kɛ sababu ye ka mɔgɔw don 
fariya koow la, an bɛna baro kɛ o koo la ka kɛŋɛ ni kitabu bɛ 
min fɔ. 

1. Yala fantaya bɛ mɔgɔw ŋɔni k’u bila fariya la wa? 

Fantaya bɛ se k’o kɛ. Kunadiya ye min ye, o ye ko maa 
damaniw de bɛ u yɛrɛ bila o koo la, nka koo baa don, ani an 
ka kan ka o koo jɛya ni kitabu ka yelen ye. 

2. Yelen kuma min bɛ sɔrɔ kitabu la ka ŋɛsin o fariya koo 
ma 

Ka fariya kɛ k’an mɔnɛbɔ, kitabu bana o ma. An ka gɛlɛya 
mana kɛ cogo o cogo, an m’an kan ka a ŋɛnɛbɔ ni fariya ye, 
an ka kan k’an yɛrɛ mabɔ kojugu la, ani k’an jigi la Ala kan, 
o min bɛ se k’an ka koŋɛw ŋɛnɛbɔ. Ala ka sariya tɛ mɔgɔ bɔ 
mɔgɔ la. Ala bɛ makari fantaw la, a bɛ u ka gɛlɛyaw famu, 
minw bɛ u jigi la a kan, a bɛ olugu gɛrɛfɛ. 

3. Mun na Ala bɛ janto fantaw la? 

Katuguni Ala tileni lo, ani tuma dɔ, fantaya ye jurumu dɔ ka 
kunkankoo ye, a ka kɛ jamana ni jamanaw cɛ, wala jamana 
kelen n’a kɔnɔna mɔgɔw ni ŋɔgɔn cɛ. 



Fariya koow         51 

 

Ciraw dɔni lo u ka tiŋɛ fɔ kama, u bɛ kuma nafolotigiw fɛ ko 
u kana nafolotigiw tɔŋɔn. Tilenbaliyaw bɛ juguyara ka taa 
mɔgɔ dɛsɛlen fan fɛ, ani o bɛ mɔgɔw dusu bɔ u ni ŋɔgɔnw cɛ. 

4. An bɛ se ka ŋɛyiraliw min sɔrɔ ka bɔ Ciraw ka ŋɛnɛmaya 
la 

An ka ŋɛyirali ta Amɔsi la, ale ko : 

« Masaba ko:  
Isirayɛli mara ye kojugu minw kɛ,  
u ye kojugu caaman minw kɛ,  
ne tena o yafa.  
Bari, u be mɔgɔtilennin feere wari la,  
ka fantan falen sanbara seen fila la.  
Fantan te tiɲɛ sɔrɔ u fɛ kititigɛyɔrɔ la.  
U b'u tereke i ko buguri.  
Deen n'a faa be jɛn sunguru kelen kan, 
u be ne tɔgɔ senuman cɛn ten. » (Amɔsi 2. 6-7) 

Wala fana ko: 

« Amɔsi ko:  
«Aw minw be ben fantanw kan,  
aw minw be jamana dɛsɛbagatɔw nagasi,  
aw ye tulo malɔ.  
Aw minw b'a fɔ ko:  
‹Kalokura ɲanagwɛ bena ban tuma jumɛn sa,  
waasa an b'an ka sumanw feere?  
Lafiɲɛlon bena tɛmɛ tuma jumɛn sa,  

waasa an be bɔ n'an ka sumanbɔɔrɔw ye,  
ka gongo dɔgɔya,  
ka dɔ far'a sɔngɔ kan,  
ka namara don kilo la?  
An bena dɛsɛbagatɔw san ni wari ye,  
ka fantan falen sanbara seen fila la.  
Hali suman bugu, an ben'a feere!› » 
(Amɔsi 8. 4-6) 

O wagati nafolotigiw tun bɛ cogo ŋini ka bi mɔgɔ dɛsɛlen 
kan, walisa k’u bila juru la tuma bɛɛ, ani k’u ta k’u feere i n’a 
fɔ jɔnw. O la Cira ye u ka koo kɔrɔfɔ ani ka u lasɔmi ko Ala ka 
kiri bɛna bi u kan. Amɔsi dɔrɔn le ma mɔgɔbaw ni setigiw ni 
nafolotigiw dɔrɔn cogo jugu fɔ. Cira wɛrɛ caama ye o fɔ, i n’a 
fɔ cira Jeremi, ale ko: 

« Mɔgɔ min b'a ka soo lɔ namara kan,  
k'a ka sangaso lɔ tilenbaliya la,  
bɔnɛ y'o tigi ta ye.  
Mɔgɔ min b'a tɔɲɔgɔn bila baara la n'a t'a sara. » 
(Jeremi 22. 13) 

5. Yesu tun bɛ kuma ka fantaw sɔn wa? 

An k’a dɔn ko kibaru diman ka kuma ye mɔgɔw bɛɛ taa ye. 
An ka yɔrɔ dɔw kalan Yesu bɛ kuma fantaw ni waritigiw bɛɛ 
kelen kelen fɛ. 

An ka Luka ka kitabu kalan: sura 6 Yesu ko: 



Fariya koow         53 

 

« O tuma na, Yezu y'a ka kalandenw filɛ, k'a fɔ ko:  
«Aw minw ye fantanw ye, aw dagamunin lo,  
bari Ala ka masaya y'aw ta ye.  
Kɔngɔ be aw minw na sisan, aw dagamunin lo,  
bari aw bena fa.  
Aw minw be kasira sisan, aw dagamunin lo,  
bari aw bena yɛlɛko. » (Luka 6. 20-21) 

Ka fara o kan fana: 

« Nga bɔnɛ ye aw nafolotigiw ta ye,  
bari aw ye aw ka ɲasuma sɔrɔ ka ban.  
Aw minw be dumuni kɛ ka fa sisan,  
bɔnɛ ye aw ta ye,  
bari kɔngɔ bena aw minɛ.  
Aw minw be yɛlɛ sisan,  
bɔnɛ ye aw ta ye,  
bari aw ɲaa bena sisi, aw bena kasi. » 
(Luka 6. 24-25) 

An b’a ye o yɔrɔ nunu la ko Ala bɛ makari fantaw la, ani a bɛ 
kiri bi nafolotigiw minw bɛ bi fantaw la. 

Nka an k’a dɔn ka jɛya ko duba kumaw min fɔɔra ka di 
fantaw min ma, o fɔɔra ka di danabaw le ma, fantaw minw 
ye u jigi la Yesu kan, ani u y’a latigɛ ka tugu Yesu kɔ. 

6. Bɛɛ bɛ fɛɛrɛw ta min bɛni bɛ u ma 

Mɔgɔ minw tɔɔrɔni bɛ, ani tilenbaliya koo bɛ kɛra u la, u bɛ 
bondori kɛra ka se ka u ka daara dumuni sɔrɔ, o mɔgɔ sifaw 
bɛ se ka fɛɛn bɛɛ kɛ walisa ka se ka bɔ u yɛrɛ la. 

A fɔlɔ taa ye min ye, o mɔgɔw nunu sɔna u ka cogo ma. Mɔgɔ 
caama bɛ ye, u sɔna u ka gɛlɛya ma, ani u bɛ u se koo kɛ ka 
jija ka fɛn dɔni sɔrɔ. Ani i n’a fɔ an y’a fɔ cogo min na, dɔw 
bɛ u taa bila fariya ma, ani a laban, u bɛ kɛ bikanikɛlaw ye, 
u b’a fɛ ka u yɛrɛ sɔrɔ, wala ka kɛ fɛn tigiw ye soŋali ni bikani 
la. Dɔw fɛ fana ni tilenbaliya koo kɛra u la, olugu bɛ marifaw 
de ta, walisa ka se ka jamana ka fanga yɛlɛma. Nka o 
kunangoya ye min ye, o ye ko kɛwalen sifa bɛ nan ni kɛlɛ 
banbaliw ye, ani ka fantaw ka koo tɔ juguya u bolo, ani 
fariya ni tɔɔrɔ koow bɛ tugu. 

An ka gbɛ ŋɔgɔn ye, fɛn o fɛn min ye fariya koo ye, Ala bana 
o bɛɛ ma. O fɔɔra ka nafolotigiw ni fantaw bɛɛ ma. Hali n’an 
bɛ u ka jigitigɛ koo famu, fantaw min bɛ fariya koo kɛ u ka 
kɛwale ye, olugu tɛna Yesu ka duba lahidu kuma sɔrɔ. 

7. An bɛ se ka Ala ka lahidu kumaw sɔrɔ cogo di? 

A nɔgɔma ye min ye, sani an k’an yɛrɛ to fariya koo bolo, an 
ka danaya kɛ Yesu la, ani ka tugu a ka sira nɔfɛ, o b’a yira ko 
an ka kan ka ban fariya koo bɛɛ ma. 

O danaya Yesu la bɛ se k’an ka cogo yɛlɛma cogo di? 

A fɔlɔ taa ye min ye, o danaya bɛ jigi di an ma ko an tɛ 
bondori kɛra an kelen an ka lon o lon ka ŋɛnɛmaya la, nka 
ko Ala bɛ n’an ye, A bɛ janto bɛɛ la. A bɛ se k’an dɛmɛ walisa 
an ka se k’an ka lon o lon ka fɛɛrɛbɔ sɔrɔ hali n’an ma tɛmɛ 
fariya sira fɛ. N’an y’an ka jigi kɛ a kan, an bɛna ye ko a bɛna 
baara kɛ an ka ŋɛnɛmaya la. Tuma dɔ yɛrɛ an tɛ bɔ koo dɔ 
kalama. 

Ka fara o kan, ka danaya kɛ Yesu la, an bɛ ni jigi ŋuma dafani 
ye. Siniŋɛsigi ŋuma labɛna an ye, ani o jigi b’an dɛmɛ walisa 
an ka tɔɔrɔ koo ka kun an na. Tuma min na Yesu bɛna a ka 
masaya sigi, a bɛ kɛ badaa taa ye, tilenbaliya koo tɛna kɛ o 
yɔrɔ la, fantaya tɛ ye, ani kasi tɛ o yɔrɔ la. Fariya koo ni mɔgɔ 
farimaw tɛna kɛ o yɔrɔ la. 

K’an to o koo makɔnɔli la, an k’a to Yesu bɛ kuntigiya ta an 
ka ŋɛnɛmaya la. O kɔrɔ ko an ka kan ka baara kɛ ka 
tilenbaliya koo ni fantaya bali, fariya koo le t’a bali, nka an 
ka kan k’o kɛ ni kɛlɛkɛminan wɛrɛw ye. 

8. Matigi ka kɛlɛkɛ minaw 

O kɛlɛkɛ minaw ye kanuya, balima kanuya, ani i jugu kanuya 
koo. O ka kɛ kanuya ye min b’a yɛrɛ yira ni cogo ŋuma ye, i 
n’a fɔ ni makari, ŋɔgɔn dɛmɛ, ka fɛn bɛɛ tilan ni ŋɔgɔn ye, ni 
yafali, ani tigɛlabila. 

Fariya koo kɛra ka to ka mɔgɔ caama tilan, ani ka bɛɛ bila 
ŋɔgɔn kɔrɔsi ni kɔnyali koo la. Ka i yɛrɛ ka koo ŋɛnɛbɔ ni 

fariya ye, o ye juguya de ye, katuguni dɔw bɛ sɔrɔli kɛ mɔgɔ 
tɔŋɔn de fɛ. 

N’an bɛ cogo ŋini ka kanuya kɛ, min ye Kirisita ka kanuya ye, 
an bɛ ka mɔgɔ biniw lawuli, ani ka jigi ni barika don mɔgɔ 
jigitigɛlenw la, ani ka mɔgɔw dɛmɛ u ka baara kɛ ŋɔgɔn fɛ ka 
u ka jama barika bonya. O la, Ala ka masaya bɛna daminɛ ka 
sigi dugukolon kan hali n’an tɛ se ka dafa pewu pewu. An bɛ 
A ka masaya dafa lon kɔnɔna sukunuli don na. 

 

===================================================== 

 

I juguw kanu 
 

Yesu ye kumaw min bɛɛ fɔ, kuma kan min lɔni lo, ani min bɛ 
don mɔgɔw la, o de ye nin ye: 

« Aw ka aw juguw kanu. » (Matiyo 5. 44) 

Yala k’an to nin diŋɛ kɔnɔ, o min fani lo ni fariya koo ye, Yesu 
b’an kɔnɔna ko an k’an juguw kanu tugu wa? A yɛrɛ tun b’a 
fɛ ka mun le fɔ tigi tigi? 

1. Yesu ka maana 

Sani an ka taa ŋɛ, a ka fisa an ka miiri mun le tun kɛra sababu 
ye, Yesu ye nin kalan di. Nin kuma kisɛ saba nin, « I jugu 
kanu » Yesu ye nin kuma fɔ ka di mɔgɔ minw b’a fɛ ka tugu 

Yesu nɔfɛ. A b’a yira cogo min na Yesu ka kalandenw cogo 
ka kan ka kɛ dana ni minw b’u lamini. O kalan di cogo bɛ 
wele ko kulu kan wajuli. A bɛ sɔrɔ Matiyo sura duuru la ka 
se wolonfila ma. Yɔrɔ min an b’a fɛ o ye sura duuru haya 
bisaba ni seegi, ani binaani ni duuru, an k’o yɔrɔw kalan: 

« Aw y'a mɛn, a fɔra ko: ‹Ɲaa juru be bɔ ni ɲaa ye. 
Ɲiin juru be bɔ ni ɲiin ye.› Ayiwa, ne b'a fɔ aw ye 
ko aw kana kojugu juru sara ni kojugu ye. Ni mɔgɔ 
dɔ y'i kinibolo tulo ci, i ka tɔ kelen nin sin a ma 
fana. Ni mɔgɔ dɔ b'a fɛ k'i wele faamaw fɛ janko 
a k'i ka deleke bɔsi i la, e k'i ka foroca fana d'a ma. 
Ni mɔgɔ dɔ y'i karaba ko i k'a ka doni ɲun ka kilo 
kelen ɲɔgɔn kɛ n'a ye, i ka kilo fila ɲɔgɔn kɛ n'a ye. 
Ni mɔgɔ o mɔgɔ ye fɛɛn dɔ daali i fɛ, i k'o d'a ma. 
Ni mɔgɔ dɔ nana fɛɛn dɔndɔ i fɛ, i kana ban.  
Yezu ko an k'an juguw kanu  
« Aw y'a mɛn, a fɔra ko: ‹I k'i tɔɲɔgɔn kanu k'i jugu 
kɔniya.› Ayiwa, ne b'a fɔ aw ye ko aw ka aw juguw 
kanu ka Ala daali aw tɔɔrɔbagaw ye. Aw k'o kɛ 
janko aw ka kɛ aw sankolo la Faa deenw ye, bari 
ale be tile bɔ mɔgɔjuguw ni mɔgɔɲumanw ye, ka 
sanji di koɲumankɛlaw ni kojugukɛlaw ma. » 
(Matiyo 5. 38-45) 

Yesu ka kalandenw tun bɛ diŋɛ min na, fariya tun b’a kɔnɔ. 
U tun bɛ tɔɔrɔ sɔrɔ tuma dɔ ka kun kɛ sababu ye ko u bɛ 
tugura Yesu kɔ. Dinɛ ŋɛmɔgɔw minw tun ye Yahutuw ye, 
olugu tun bɛ muruti u la. Romɛkaw fana tun bɛ fariya 

danabaw fana ma. Yesu ka kuma tun ŋɛsini tɛ mɔgɔ minw 
tun bɛ ŋɛnɛmaya lafiya kɔnɔ, nka a tun ŋɛsini bɛ mɔgɔ minw 
tun bɛ tɔɔrɔ ni fariya sɔrɔla diŋɛ kɔnɔ. 

K’a sɔrɔ dɔw fɛ bi tile la, u b’a yera ko diŋɛ ka jugu bele. 

2. Yesu ka kalan 

Ka Yesu to kalan na, a y’a fɔ foo siŋɛ fila bɛɛ ma ko: «aw y’a 
mɛn ko» nka «ne b’a fɔ aw ye ko». 

Yesu b’a fɛ ka yɛlɛmani don an ka ko kɛcogo la tuma min 
gɛlɛya bɛ ye. O la, a bɛ hakilinata dɔ di ka ŋɛsin siyaw ni 
jamanaw bɛɛ ma : O ye mɔnɛbɔ koo ye. Ni mɔgɔ dɔ ye 
kojugu kɛ an na, an bɛ ni joo ye ka dimi bɔ o tigi la, wala o 
gbaso mɔgɔw la, wala min ye koo nin kɛ, an bɛ taga baga a 
luu mɔgɔ dɔ ma. 

Yesu y’a fɔ ko an kana to mɔnɛbɔ koo ka see sɔrɔ an kan, an 
ka o miiri bila gɛrɛfɛ, ani ka ban o kɛwale ŋɔgɔn ma. 

Tuma dɔ an bɛ kibaruya mɛn ko jamana dɔ bɛ siya kɛlɛ la, 
ani an bɛ dugusenw ka mɔgɔ kasitɔ mɛn, u ye u ka bonw 
jɛnitɔ ye, ka mɔgɔw ye u bɛ u ka demusow ka npogotigiya 
taara u ŋɛna, ani ka u ka kamalendenw ta ka taa ni u ye jɔya 
la. Nin kalan bɛ kaŋa ni nin cogow ye wa? 

Nin kalan bɛ bɛn ni fariya koo sifaw bɛɛ ye, mɔgɔ min tɔɔrɔla 
fariya fɛ, dimi min ye u sɔrɔ, an b’o lon. An b’a famu fana ko 
u mako bɛ kosɛbɛ ka dimi bɔ, nka Yesu b’a fɛ ka o dimi bɔ 

juru tigɛ, nka Yesu ka se k’o kɛ, fɔ danabaw ka Yesu ka kalan 
bila kɛwale la. 

Nka Yesu ko an kana dimi bɔ, A ma dan o ma, ani A b’a ŋini 
an fɛ ko an ka taa ŋɛ bele.  

«Aw ka aw jugu kanu» Yesu ma mɔgɔ sii bali, nka a bɛ ladili 
le diira ko an ka koŋuma kɛ k’a di mɔgɔ minw b’an kɔniya. 

An delila an ka gbaso mɔgɔ kanuya la, an sigiŋɔgɔnw, nka 
n’a sera an juguw ma kɔni, Yesu b’a ŋini an fɛ ko an ka bɔ an 
nɔɔ kɔrɔ la. 

3. Ka delili kɛ i juguw ye 

Yesu bɛ min fɔ an jugu kanuya koo la, an ka o mɛn ka ŋɛ. 
Haya 44 la, Yesu bɛ kuma kisɛ sifa saba de ta: Duba ta i jugu 
ye, koŋuma kɛ i jugu ye, delili kɛ i jugu ye. 

An ba fɛ ka o tamacogo fila nin sigɛsigɛ: ka duba ta, ani ka 
Ala deli i jugu ye, a fɔlɔ taa ye min ye o ye ko an ka jugu ka 
Ala ka duba sɔrɔ. Ka Ala deli u ye, o ye ko Ala ka u bila ŋɛsira 
kan, ani ka u ka ŋɛnɛmaya ŋɛminɛ. 

Ka tɛmɛ delili fɛ, an tun bɛ an jugu filɛ cogo min na fɔlɔ la, o 
filɛli cogo bɛ yɛlɛma, an b’o filɛ ni Ala ka filɛ cogo ye. Ka tɛmɛ 
delili fɛ, miirili jugu min tun b’an na an juguw fan fɛ, an bɛ o 
bɔ an na, ani an bɛ fanga sɔrɔ ka yafa u ma, ani ka koŋuma 
kɛ u ye. 

Ala delili bɛ se fɛn bɛɛ kɔrɔ, n’an yɛrɛ tɛ se ka an juguw bɔ u 
ka cogo la, Ala bɛ se. Cogo ŋuma ye min ye ka fariya ban, o 
ye ko Ala ka mɔgɔ farimaw dɛmɛ u ka se k’a dɔn ko u ka 
kɛwalenw ma ŋi, ani o kɔ u ka u ŋɛsin nimisili fan fɛ. 

Nka an bɛ se ka fariya koo waraka nin cogo la wa? 

4. Ka Ala ka sago dafa 

Yesu ye cogo min yira, o b’an dɛmɛ walisa an ka se ka jigi 
tugu kɛ yɔrɔ min na jigi tɛ ye, nka an tɛ se ka fɔ ko o koo bɛ 
se ka kɛ ka dafa, katuguni fariya koo ye lili sɔrɔ ka tɛmɛ 
Adamadenw ka dusukun na caama. Nka Ala fɛ fɛn sii tɛ se 
ka kɛ ka dɛsɛ, an k’an jigi to o kan. N’a n b’an mabɔ fariya 
koow la ani ka koŋuma kɛ an juguw ye, an bɛ se k’o koo 
dilan, a tɔ tɛ juguya. An ka cogow n’an ka taamacogow bɛ 
se ka yɛlɛmani don an juguw fɛ, fɔ u b’u ka cogo yɛlɛma an 
fan fɛ. 

An bɛ kɛwalen ŋuma min kɛra, n’an ma o tɔnɔ ye, an ka kan 
ka taa ŋɛ bele o koŋuma kɛ la. 

Katuguni an ka sigi cogo diŋɛ la, o ye ko an ka taama ka ŋɛ 
Ala ŋɛkɔrɔ, ani ka tugu Yesu ka ladili kɔ, ka ba fariya koow la 
ani k’an jugu kanu. An ka ban mɔnɛbɔ koo la, ani ka sɔn an 
ka kɛtaw ma Ala ŋɛkɔrɔ, ani k’an mabɔ jurumu la, walisa an 
kana ben Ala ka kiri la. 

A ka fisa mɔgɔw ka kiri tigɛ an kan wagati dɔɔni kɔnɔ, ka 
tɛmɛ an ka ben Ala taa ma ani ka to o kan badaa. 

5. Yesu ka cogo 

An bɛ se k’a fɔ ko Yesu ni Ala tɛna fɔ ko an ka fɛn dɔ dafa, 
min olugu yɛrɛ m’a kɛ. Yesu b’an welela ko an ka tugu Ale 
ka cogo kɔ. 

Kamasɔrɔ Ala ye A yɛrɛ ka juguw kanu. 

An ka ciden Poli ka kumaw dɔ filɛ, a ye min sɛbɛ k’a di 
Romɛkaw ma: 

« Nga Ala y’a yira an na ko a b’an kanu. K’an to 
an ka hakɛ la, Krista sara an kosɔn. » 
(Romɛkaw 5. 8) 

O yɔrɔ ŋɛfɛ a fɔra fana ko: 

« Bari an tun ye Ala juguw ye tuma min na, Ala 
sɔnna anw ka bɛn n’ale ye a Dencɛ ka saya barika 
la. An bɛnnin kɔ n’a ye, siga t’a la, an bena kisi a 
Deen barika la bari a be nii na. » 
(Romɛkaw 5. 10) 

Ka kɛŋɛ ni ciden Poli ka miiri ye, an kɛra Ala jugu an ka 
jurumuw kɔsɔn. K’asɔrɔ nu ko jurumu, o ye ka muruti Ala ka 
fɔtaa ma, ko a kana kɛ an ka ŋɛnɛmaya kɔnɔ, an murutini to 
Ala ma, an y’a kɔniya. An bɛɛ filila. Hali mɔgɔ kelen ma to, 
an bɛɛ kɛra Ala ka juguw ye, ani an bɛ to o jurumu la, foo 
lon mina an sɔna Yesu ma, ko a ka kɛ an ka kisiba n’a ka 
Matigi ye, ani ka sɔn ka cɛlabɛni sɔrɔ n’a ye. 

Ala y’a ka juguw kanu mun de la ? 

I n’a fɔ ciden Poli y’a sɛbɛ cogo min na ko, Ala y’a ka dencɛ 
Yesu Kirisita ci nin diŋɛ la, walisa ka sira dayɛlɛ cɛlabɛni ni 
yafali kama. O kɔ Ala ye latigɛli ta, ka taa mɔgɔw fɛ minw 
tun t’a yɔrɔ yaala. 

Ka fara o kan Ala ye sɔngɔn baa de sara ka se ka yafali nin 
sɔrɔ, wajibi tun do ko Yesu tun k’a yɛrɛ di saraka ye, ka sa 
gbengbenyiri kan. 

Gbengbenyiri bɛ Ala ka kanuya de yira a juguw ye. Anw ma 
kan ka tulogɛlɛya kɛ o la. An mako bɛ ka o kanuya nin ŋɔgɔn 
sɔrɔ, an ka ŋɛnɛma la, ani k’a bila kɛwalen la an ka wagati 
gɛlɛnw kɔnɔ. 

 

===================================================== 

 

Fariya koow ani sininyɛsigi 
 

Sisan an b’a fɛ k’an daa se nin ŋinigali ma: nin diŋɛ min fara 
ni fariya ye ten, a ka siniŋɛsigi ye mun de ye? N’an miirila 
minw bɛ dimi ni tɔɔrɔ la lon o lon, ni u bu yɛrɛ ŋininga ko 
yala dan bɛ olugu ka tɔɔrɔ la wa, ni olugu ka koow bɛna 
fisaya lon dɔ la. 

11 

Yala kitabu bɛ ni fɔtaa ye o koo fan fɛ? Kitabu bɛ ni jigi sigi 
kuma ye ka di u ma wa? 

1. Fariya koo min bɛ diŋɛ la 

Kitabu bɛ fɛrɛ di mɔgɔ dɔw ma, nka ka tiŋɛ fɔ, kitabu bɛ diŋɛ 
filɛra, ani adamadenw ka dusukun, A ŋaa sini bɛ o la tiŋɛ la. 

Yesu ka kalandenw tun ye nin ŋinigali kelen kɛ Yesu fɛ ko: 
Mun de bɛna se wagati nataa la ? 

Yesu ye jaabili min di Matiyo ka kitabu la, sura 24 la ani haya 
6-8 ma ko : 

« Aw bena kɛlɛw kibaru, ani kɛlɛw mankan mɛn. 
Aw hakili kana ɲagami. Wajibi lo o koow ka kɛ, 
nga o te diɲɛ laban ye. Siya dɔ bena wili siya wɛrɛ 
kama. Jamana dɔ bena wili jamana wɛrɛ kama. 
Kɔngɔ bena don yɔrɔ dɔw la, dugukolo bena 
yɛrɛyɛrɛ yɔrɔ dɔw la fana. O koow bɛɛ bena kɛ 
tɔɔrɔw daminɛ ye, i n’a fɔ muso ka tiin daminɛ. » 

N’i ye dɔɔni lɔn diŋɛ ka maana la, ani ka Yesu ka tiŋɛ kuma 
filɛ, i b’a ye ko Yesu ye min fɔ diŋɛ laba tuma la, i b’a ye ko 
fisaya tɛna don koow la, foo a bɛna to ka juguya le, an kana 
ŋɔgɔn nigɛ, nin diŋɛ ni ka fari, ani a bɛna to o fariya de kan. 

Nin koow ye ŋɛnɛsisi koo de ye, tuma dɔ i b’a ye ko koo min 
bɛ kɛra ten kun taa la, k’asɔrɔ, an kɔna ka yɔrɔ min kalan an 
b’a ye ko jaagbɛlɛya kuma dira an ma ko an ka baara kɛ hɛrɛ 

ani tileniya kama, ani ko an k’an juguw kanu. K’asɔrɔ n’i bɛ 
fɛn min kɛra ani jigi tɛ o min na, o b’i jaa gɛlɛya cogo di? 

An ye walakaba dɔ le bila min dibini bɛ, ani a bɛ wagati 
nataa koo de yira. Fɛn min ye an kɔrɔna fɛn ye, an bɛ min 
ye, tuma dɔ a juguma n’a fisama bɛ ye. Mara dɔ bɛ se ka 
gɛlɛya sɔrɔ, ani wagati dɔ, fisaya bɛ don koow la. Mɔgɔ dɔ bɛ 
se ka gɛlɛya sɔrɔ ka ŋɛsin fariya koo ma, ani a bɛ tila ka 
ŋɛsuma sɔrɔ o kɔ fɛ, Mɔgɔ caama bɛ baara kɛra walisa hɛrɛ 
ka se ka sɔrɔ, tileniya, ni cɛlabɛni, dɔw bɛ anw ka marali 
kama, k’an kisi jugumaw ma. O koo nunu bɛɛ, a bɔɔra 
danaya wo, wala a ma bɔ danaya wo, a kun ye min ye, o ye 
ko o cogo nin bɛɛ bɛ se ka  nan ni hɛrɛ ye. Kun bɛ o bondori 
nin na. 

O bɛɛ n’a taa, mɔgɔw bɛ bondori sifaw min bɛɛ kɛra, k’asɔrɔ 
u tɛ sera ka fariya koo jɔsi ka bɔ dugukolon kan. Fariya koo 
nunu bɛ i n’a fɔ tasuma bɛ tu baa minɛ cogo min na, an bɛ 
se ka o tasuma nin dɔgɔya fan kelen, nka a barika bɛ wuli ka 
boŋa fan dɔ fɛ. An bɛ se ka se a kɔrɔ, wagati dɔɔni dɔrɔn de 
fɛ, a bɛ fɛɛrɛ wɛrɛ sɔrɔ ka ci fan wɛrɛ fɛ tugu. 

San caama tɛmɛni, adamadenw ye ŋa taga sɔrɔ lɔniya koo 
caama fɛ, nka u ma se ka fila sɔrɔ ka fariya koo furakɛ. Mun 
na? 

2. Adamaden ka dusukun 

Ntalen dɔ bɛ sɔrɔ kitabu la, cira jeremi ye min fɔ, a ko: 

« Etiyopika be se k'a fari ɲaa yɛlɛma wa?  
Waraninkala be se k'a fari tɔnitɔni nɔɔ yɛlɛma 
wa?  
Aw minw delila kojugu la,  
aw bena se ka koɲuman kɛ wa? » (Jeremi 13. 23) 

Waraninkala bɛ fɛn caama kɛ, a bɛ sogow gɛn. Nka k’a farisii 
yɛlɛma kɔni, o ye galon ye, O cogo la, adamaden bɛ 
manamana yɔrɔ caama la, nka kojugu min ye lili don a 
dusukun na, a tɛ se k’o bɔn ka bɔ ye. 

Nin bɛɛ la, an bɛ se ka segi an ka fɔlɔ ka ŋinigali la nin sura 
nin na: yala kitabu bɛ jigi di wa? 

3. Kitabu ka kalan 

Yesu ye kalan di mɔgɔw ma ko: 

« Min ka gɛlɛn adamadenw fɛ, o ka nɔgɔ Ala fɛ. » 
(Luka 18.27) 

O cogo la, an bɛ se ka jigi sɔrɔ. 

Nka Ala bɛ se ka mun de kɛ, ni adamadenw tɛ se k’o kɛ u 
yɛrɛw ye? 

Fariya koo min bɛ sɔrɔ an ka dusukun kɔnɔ, n’an ma se k’o 
fariya nin faga, Ala kɔni bɛ si katuguni ale de kɛra 
sebayabɛtigi ye, Ala bɛ yen, a bɛ se ka an ka ŋɛnɛmaya 
yɛlɛma. O yɛlɛmani yirala kitabu kɔnɔ n’o bɛ wele ko bange 

kokuraya, wala danfɛ kura. A fɔra fana ko Ala b’an bɔ saya 
la, ani k’an don ŋɛnɛmaya kɔnɔ. 

O bɛɛ ra, Ala bɛ yɛlɛmani don ka sira di an ma an bɛ don 
ŋɛnɛmaya kura la. O cogo kura nin ye nii fan fɛ ye : An ye 
cɛlabɛni sɔrɔ ni Matigi ye, A ye an kɛ A denw ye, Ale kɛra an 
sankolola Faa ye. O taama cogo kura ye ko Ala bɛ a ka 
Niisenu ci an ka farisogo kɔnɔ, ale ka se k’an dɛmɛ an ka see 
sɔrɔ kojugu la, a ka kɛ fariya koo ye, wala jurumu wɛrɛ dɔ. 

A ka ŋi an ka fariya koo bɔ an ka dusukun na, nka minw ye 
o bange kokuraya nin sɔrɔ, olugu ka kan ka taama bele nin 
diŋɛ farima nin kɔnɔ, o la, an bɛ se ka tɔɔrɔ sɔrɔ o la. 

4. Jigi banbali koo 

Jigi banbali b’an fɛ, an ka kan ka min minɛ ka ŋɛ. A ka nɔgɔ 
ka miiri ko dan tɛ nin maana nin na, ani ko dɛsɛya min b’an 
na, ko o tɛ bantaa ye. Nka kitabu b’an ladɔniya ko maana 
nin bɛ tagara labankoŋuma yɔrɔ la k’a di minw ye u jigi la 
Yesu kan. 

O laban koŋuma ye mun ye? Ani mun de b’a yira ko 
labankoŋuma b’ara? 

Lahidu kɔrɔ ka ciraw bɛ lon do wele ko : “Matigi ka lon” ani 
lahidu kura b’a jɛya ko o ye lon ye min Matigi Yesu bɛna segi 
ka nan ka Matigi ka masaya sigi dugukolon kan. 

O bɛna kɛ kiri don ye, ka ŋɛsin mɔgɔ minw ma sɔn makaritigi 
Yesu ka masaya la u ka ŋɛnɛmaya la. Minw kɛra Ala taaw ye, 
ka tɛmɛ bangi kokuraya fɛ, dugukolon kura koo min kɔna ka 
fɔ, o bɛna kɛ dunuya kura banbali daminɛ ye. 

An bɛ se ka ŋɛfɔli kɛ o diŋɛ kura nin bɔni lon fɛn min fɛ wa ? 

I n’a fɔ denŋɛni kura tɛ se ka ŋɛnɛmaya cogo don cogo min 
na k’a to a baa kɔnɔna, o cogo la, ŋɛnɛmaya kura nin bɛna 
tɛmɛ an ka miirili kan. Nka o n’a taa bɛɛ, Ala ye sira di ciraw 
dɔw ma, i n’a fɔ Yuhana ka o nɔɔrɔ ye dɔɔni. 

An ka Yirali sura 7. 15-17 ma: 

« O kama, u lɔnin be Ala ka masasigilan ɲafɛ ka 
to k'a bato a ka soo kɔnɔ suu ni tile. Ayiwa, min 
siginin be masasigilan kan, ale bena u tanga. 
Kɔngɔ ni minnɔgɔ tena u minɛ tugu, tile tena u 
jɛni, funteni fana tena u tɔɔrɔ tugu. Bari Sagaden 
min be masa ka sigiyɔrɔ cɛmancɛ la, ale lo bena 
kɛ u dɛndɛbaga ye.  
A bena taga n'u ye jii ɲanaman yɔrɔw la, u be min.  
Ala bena u ɲaji bɛɛ cɛ. » 

Ani sura 21. 4 : 

« A bena u ɲaji bɛɛ cɛ. Saya kɔni, o te yen tugu. 
Mɔgɔ tena sa, mɔgɔ tena kasi, mɔgɔ tena tɔɔrɔ 
tugu. Bari, diɲɛkura lo, kɔrɔman n’a kɔnɔnafɛnw 
bɛɛ tununa bugubugu. » 

Ka fara sura 21. 27 : 

« Fɛnnɔgɔnin si tena don dugu nin kɔnɔ. 
Kojugukɛla, walima galontigɛla si tena don yen. 
Nga minw tɔgɔ sɛbɛnnin be Sagaden ka sɛbɛ 
kɔnɔ, olu dama le bena kɛ yen. » 

Ka kɛŋɛ n’an ka kuma kun ye min ye fariya koo ye : o ŋɔgɔn 
caama bɛ ye. O kumakun bɛ kɛŋɛ n’an ka bi ŋɛnɛmaya cogo 
kan a tɛ fɔ fila. Fariya koo bɛ nan ni saya ni dusukasi ye, a bɛ 
nan ni dimi, ni kulekan, ni ŋɛjii ye. O koo nunu tɛna sɔrɔ 
dunuya kura nataa la.  O la, an bɛ se k’a fɔ ko fariya koo bɛna 
ban pewu. Fariya koo bɛ Adamaden ka ŋɛnɛmaya nɔgɔ, Ala 
t’a fɛ ka o koo yɛrɛ filɛ, ani Ala t’a fɛ o koo ka don dunuya 
kura nataa la. 

Fariya koo ka laban cogo filɛ, fariya koo tɛna ye Ala ŋɛkɔrɔ 
tugu, o la minw bɛɛ bɛna sɔrɔ Matigi ŋɛkɔrɔ, olugu tɛna 
hami tugu. An ka jigi de ye o ye, o jigi ka kan k’an balo, ani 
k’an dɛmɛ an ka se ka jija ka se fɔ a laban ma, ani a tɛna mɛɛ 
tugu. 

